СТЕНОГРАФСКИ БЕЛЕШКИ
oд  Второто продолжение на Сто и седмата седница на Собранието на Република Македонија, одржана на 16 јуни 2010 година
Седницата се одржа во Собранието на Република Македонија, сала 1, со почеток во 12,15 часот.
Седницата ја отвори и на неа претседаваше Трајко Вељаноски, претседател на Собранието на Република Македонија.
Трајко Вељаноски: Дами и господа пратеници,
Продолжуваме со работа по Сто и седмата седница на Собранието на Република Македонија.
Пратениците Борислав Стојменов, Даут Реџепи, Бесим Догани, Иван Стоиљковиќ, Ѓорѓи Оровчанец, Христина Рунчева, Владо Стефановски, Амди Бајрам, Фијат Цаноски, Тито Петковски, Имер Селмани, Сулејман Рушити, Арбен Џафери, Мендух Тачи, Имер Алиу, Садие Илјази, Мерил Узеири Ферати, Али Ахмети, Теута Арифи, Фазли Велију, ме известија дека се спречени да присуствуваат на седницата.
Минуваме на точка 18 - Предлог на закон за задолжување на Република Македонија со заем кај Европската инвестициона банка по Договорот за заем по Проектот „Водоснабдување и одведување отпадни води“ - второ читање.
Извештаите на Комисијата за финансирање и буџет како матично работно тело и на Законодавно-правната комисија на Собранието на Република Македонија, ви се доставени.

Комисијата за финансирање и буџет како матично работно тело и Законодавно-правната комисија не поднесоа дополнет предлог на закон бидејќи на нивните седници не беа усвоени амандмани што е услов за изготвување дополнет предлог на закон.

Со оглед на тоа што не е поднесен дополнет предлог на закон на кој може да се поднесуваат амандмани за седницата на Собранието преминуваме на одлучување по Предлогот на законот во целина.

Предлогот на законот во целина го ставам на гласање.

Ве повикувам да гласаме.

За жал само 44 пратеници гласаа. Од нив за гласаа 39, воздржани 5, против нема никој.

Молам службите да утврдат точен број на присутни пратеници во салата без двајцата пратеници кои што сега влегоа во салата.

Во меѓувреме влегуваат други пратеници.
Ги повикувам пратениците да влезат во салата за да преминеме на гласање.

Ова гласање го поништувам затоа што немаше доволно пратеници во моментот на гласањето.

Ги повикувам пратениците да влезат во салата за да преминеме на гласање.

Ги молам службите да утврдат точен број на присутни пратеници во салата.

Сега во моментот има 61 пратеник, може полноважно да се гласа.
Го повторуваме гласањето.

Предлогот на законот во целина го ставам на гласање.

Ве повикувам да гласаме. Благодарам.

Вкупно гласаа 59 пратеници, од нив за предлогот на законот гласаа 52, воздржани 7, против нема.

Констатирам дека Собранието го донесе Законот за задолжување на Република Македонија со заем кај Европската инвестициона банка по Договорот за заем по Проектот „Водоснабдување и одведување отпадни води“.

Минуваме на точка 19 - Предлог на закон за изменување на Законот за водите - второ читање, поднесен од пратениците Лилјана Поповска, Тахир Хани и Катерина Димеска.

Извештаите на Комисијата за земјоделство, шумарство и водостопанство како матично работно тело и на Законодавно-правната комисија на Собранието на Република Македонија, ви се доставени.

Комисијата за земјоделство, шумарство и водостопанство како матично тело и на Законодавно-правната комисија не поднесоа дополнет предлог на закон бидејќи на нивните седници не беа усвоени амандмани што е услов за изготвување дополнет предлог на закон.

Со оглед на тоа што не е поднесен дополнет предлог на закон на кој може да се поднесуваат амандмани за седницата на Собранието преминуваме на одлучување по Предлогот на законот во целина.

Предлогот на законот во целина го ставам на гласање.

Ве повикувам да гласаме.
Вкупно гласаа 54 пратеници, од нив за предлогот на законот гласаа 49 пратеници, воздржани 1, против 4 пратеници.

Констатирам дека Собранието го донесе Законот за изменување на Законот за водите.

Минуваме на точка 20 - Предлог на закон за изменување на Законот за извршување - второ читање, поднесен од пратениците Васко Шутаров и Надица Танчева Тулиева.

Извештаите и дописот на Комисијата за политички систем и односи меѓу заедниците како матично тело и на Законодавно-правната комисија на Собранието на Република Македонија и мислењето од Владата, ви се доставени.

Комисијата за политички систем и односи меѓу заедниците како матично работно тело и Законодавно-правната комисија не поднесоа дополнет предлог на закон бидејќи на нивните седници не беа усвоени амандмани што е услов за изготвување на дополнет предлог на закон.

Со оглед на тоа што не е поднесен дополнет предлог на закон на кој може да се поднесуваат амандмани за седницата на Собранието преминуваме на одлучување по Предлогот на законот во целина.

Предлогот на законот во целина го ставам на гласање.

Ве повикувам да гласаме.

Вкупно гласаа 62 пратеници, од нив за предлогот на законот гласаа 54, воздржани нема, против 8 пратеници.

Констатирам дека Собранието го донесе Законот за изменување на Законот за извршување.
Минуваме на точка 21 - Предлог на закон за изменување на Законот за пензиското и инвалидското осигурување - второ читање.

Извештаите и дописот на Комисијата за труд и социјална политика како матично работно тело и на Законодавно-правната комисија на Собранието на Република Македонија, ви се доставени.

Комисијата за труд и социјална политика како матично работно тело и Законодавно-правната комисија не поднесоа дополнет предлог на закон бидејќи на нивните седници не беа усвоени амандмани што е услов за изготвување на дополнет предлог на закон.

Со оглед на тоа што не е поднесен дополнет предлог на закон на кој може да се поднесуваат амандмани за седницата на Собранието преминуваме на одлучување по Предлогот на законот во целина.

Предлогот на законот во целина го ставам на гласање.

Ве повикувам да гласаме.

Вкупно гласаа 63 пратеници, од нив за предлогот на законот гласаа 55, воздржани нема, против 8 пратеници.

Констатирам дека Собранието го донесе Законот за изменување на Законот за пензиското и инвалидското осигурување.
Минуваме на точка 22 - Предлог на закон за изменување на Законот за учебници во основно и средно образование - второ читање.

Извештаите и дописот на Комисијата за образование наука и спорт како матично работно тело и на Законодавно-правната комисија на Собранието на Република Македонија, ви се доставени.

Ве известувам дека врз основа на точка 2 од амандманот Х на Уставот на Република Македонија и член 11 став 3 од Законот за Комитетот за односи меѓу заедниците овој закон се донесува со мнозинство гласови од присутните пратеници при што мора да има мнозинство гласови од присутните пратеници кои припаѓаат на заедниците  кои не се мнозинство во Република Македонија.

Комисијата за образование, наука и спорт како матично работно тело и Законодавно-правната комисија не поднесоа дополнет предлог на закон бидејќи на нивните седници не беа усвоени амандмани што е услов за изготвување на дополнет предлог на закон.

Со оглед на тоа што не е поднесен дополнет предлог на закон на кој може да се поднесуваат амандмани за седницата на Собранието преминуваме на одлучување по Предлогот на законот во целина.

Предлогот на законот во целина го ставам на гласање.

Ве повикувам да гласаме.

Вкупно гласаа 61 пратеник, за  гласаа 59, воздржани нема, против 2 пратеници.

Ги молам пратениците кои припаѓаат на заедниците кои не се мнозинство во Република Македонија да се произнесат по Предлогот на законот.

Ве повикувам да гласаме.

Вкупно гласаа 10 пратеници. Од нив за Предлогот на законот гласаа сите 10 пратеници, нема воздржани, нема против.

Констатирам дека Собранието го донесе Законот за изменување на Законот за учебници во основно и средно образование.

Минуваме на точка 23 - Дополнет предлог на закон за изменување и дополнување на Законот за превоз во патниот сообраќај - второ читање.

Дополнетиот предлог на Комисијата за транспорт и врски и екологија како матично работно тело и Законодавно-правната комисија ви е доставен.

Врз основа на член 156 став 1 од Деловникот на Собранието на второто читање на седницата на Собранието се води претрес само по членовите 1, 2, 5, 11, 20 и 33 што се изменети со амандмани на работните тела.

Отворам претрес по членовите 1, 2, 5, 11, 20 и 33 на дополнетиот предлог.

Ги повикувам предлагачот и пратениците кои сакаат да говорат по членовите 1, 2, 5, 11, 20 и 33 да се пријават за збор.

Благодарам.
За збор се јави и има збор господинот Чинговски Томе, повелете.
Томе Чинговски: Благодарам почитуван претседателе.

Попчитуван заменик министер, почитувани колеги пратеници,

За време на првото читање на пленарна седница и на матичната комисија од нас како пратеници, од актуелното мнозинство беше побарано многу да не го критикуваме законот, многу да не зборуваме по текстот на законот туку она што имаме како забелешка да го предложиме како во форма на амандмани.
Трајко Вељаноски: Колеги пратеници навистина ве замолувам ако сте присутни во Сала 1, не значи да ствараме бука и да го вознемируваме говорникот. Повелете. 

Томе Чинговски: И во тој случај би се потрудиле да го подобриме текстот на законот. Меѓутоа овој пат ние како пратеничка група одлучивме на овој текст на законот да не интервенираме амандмански туку да оставиме да видиме актуленото мнозинство како сето тоа ќе го заврши и како ќе проба на некој начин да го подобри предложениот текст на законот. Се интервенираше со однапред подготвени амандмани од ресорното министерство кои што амандмани слушнати, а не доволно разбрани се предложија на матичната комисија и како такви нормално затоа што беа  сервирани од Министерството за транспорт и врски, а пратениците, за жал морам да кажам не само што не го разбираат, туку и не го ни прочитале законот. И доведе до една голема забуна, конфузија во самиот текст на законот. Сега направивме уште полош текст на закон, кој што едно не може да се разбере. Второ, не може да се имплементира. За тоа се свесни и стручните лица кои што учествуваат во изготвувањето на овој закон за тоа се свесни и заменик министерот, претпоставувам и министерот за транспорт и врски, за тоа се свесни и сите оние луѓе за кои што овој закон на некој начин требаше да им овозможи полесно и поефикасно работење во оваа област. Меѓутоа, непочитувањето, немањето дијалог во Собраниево, се она што ќе се каже од опозицијата се отфрла без апсолутно никакво размислување. Секоја чест на поединци, секоја чест на лицата, стручните лица кои што работат на оваа проблематика кои што ажурно ги собираа овие податови кои што ние ги кажувавме за време на Комисијата и на првото читање. Меѓутоа, недоволно ги вклопија, не успеаа да ги вклопат во текстот на законот. Такви примери има доста. Такви примери има би рекол предложени шест или седум амандмани и се направија шест или 17 грешки кои што во понатамошната имплементација на овој закон ќе предизвикаат огромни проблеми, недоразбирања, случувања кои што самите на себе ќе се смееме и ќе ги жалиме тие кои што при имплементацијата ќе имаат огромни проблеми, потенцирам огромни проблеми. Кога на границите ќе треба да вршат претовар, или ќе треба да вршат промена на возила, само затоа што во моментите кога дебатиравте опозицијата бараше од нас да не критикуваме, да не зборуваме, односно да интервенираме амандмански. Вака се случува кога ние не интервенираме амандмански. Вакви пропусти се прават во законот кога опозицијата, кога пратениците од СДСМ не интервенираат амандмански. За многу брзо време очекувам од изготвувачот на законот да понуди нови измени и дополнувања на овој текст, точно со оние забелешки кои што ги имавме дадено. Ако продолжиме на ваков начин да комуницираме меѓусебно, не верувам дека и натаму би реагирале амандмански. Меѓутоа, ако почнеме барем малку меѓусебно да се почитуваме и да се толерираме, во тој случај ќе пробаме на едн од наредните измени сите овие забелешки да ги искажеме и да пробаме сето она што не е добро да го подобриме. 
Не би сакал многу да зборувам каква ни е состојбата во патната инсфраструктура во Република Македонија. Сите вие почитувани колеги кои што секојдневно патувате од вашите родни градови до републичкото Собрание знаете каква е ситуацијата. Ситуацијата ни е хаос, не само за нас, за сите оние кои што секојдневно ги користат своите возила знаат каква е ситуацијата. Проблемите на сите оние кои што патуваат било да е тоа викендаш, било да е тоа секојдневна работа или потреби кои што ги имаат луѓето се свесни. Свесни сте, свесна е и власта. Меѓутоа, апсолутно ништо не се презема на тоа поле. Се се пренасочува во погрешни, во непродуктивни работи, се пренасочуваат средствата, а не за она што на граѓаните во моментов им е најопходно. Никаква инфраструктура на прагот на почетокот на туристичката сезона. Замислете си што се случува во Република Македонија. Патен правец прекинат, во целост прекинат Ресен- Битола, патниот правец Гостивар-Охрид во ужасна состојба, Коридорот 10 во многу лоша состојба. Гледате секој ден секојдневни сообраќајни несреќи ни се случуваат, а на тоа поле апсолутно Владата и ресорното министерство не преземаат ништо, како нашите патишта да се најдобри во Европа.
Жална е ситуацијата,  се полоша и полоша е и сега со овој закон, жалам што не успеавме да изнајдем начин барем малку  од малку д го подобриме, што и тогаш не верував дека и со тие промени ќе направиме нешто суштинско, нешто што би значело подобрување на квалитетот и на законот и на сите оние што го користат. Меѓутоа тоа е што е, ние кажавме дека овој закон нема да го подржиме. 

Трајко Вељаноски: Благодарам.

Бидејќи е исцпрена листата на пријавени за збор, констатирам дека претресот по членовите 1, 2, 5, 11, 20 и 33 е завршен.

Врз основа на член 156 став 2 од Деловникот на Собранието не се поднесени  амандмани на дополнетиот предлог на закон.

Поради тоа што Собранието не усвои ни еден амандман на дополнетиот предлог, врз основа на член 162 од Деловникот на Собранието, преминуваме на гласање по Предлогот на законот во целина.

Предлогот на законот во целина го ставам на гласање.

Ве повикувам на гласање.

Вкупно гласаа 65 пратеници, за Предлогот на законот гласаа 58 пратеници, воздржани нема, против 7 пратеници.

Констатирам дека Собранието го донесе Законот за изменување и дополнување на Законот за превоз во патниот сообраќај.

Минуваме на точка 24 – Дополнет Предлог на закон за изменување и дополнување на Законот за електронски комуникации – второ читање

Дополнетиот предлог на Комисија за транспорт, врски и екологија како матично работно тело и на Законодавно правната комисија, ви е доставен.

Врз основа на член 156 став 1 од Деловникот на Собранието, на второто читање на седницата на Собранието се води претрес само по членовите 2, 11, 19, 27, 28, 30, 56, 59, 88 и 90, што се изменети со амандмани на работните тела.

Отворам претрес по членовите 2, 11, 19, 27, 28, 30, 56, 59, 88 и 90 на дополнетиот предлог.

Ги повикувам предлагачот и пратениците кои сакаат да говорат по членовите 2, 11, 19, 27, 28, 30, 56, 59, 88 и 90 да се пријават за збор.

Благодарам.

Молам, да се подели на пријавени пратеници за збор.

Има збор пратеникот Јани Макрадули, повелете.

Јани Макрадули: Благодарам претседателе.

За жал денес сте пред одлука да влезете во сценариото на големиот брат или големот уво, или таа варијанта да ја одбиете. Денес, колеги од парламентарно мнозинство имате шанса да станете дел или да бидете жртви на тој систем што сами го инсталиравте, или да изразите протест против обидот на мала врата, надвор од Уставот на Република Македонија со подла измама од страна на Министерството за транспорт и врски да ви ги следат вашите комуникации движења или животи и тоа да го направите само во интерес на човекот на кого му сметаат политичките партии, телевизиите, неистомислениците. Затоа не знам денес дали да му се заблагодарам на премиерот што ме спомна вчера, или да се наежам дека сум на некоја листа. Сепак, ниту сум се плашел, ниту ќе се уплашам, без разлика на методите кои се применуваат врз мене, врз СДСМ, а кога ќе станете свесни дека се применуваат и на вас ќе биде доцна. Кога ќе си ги видите вашите роднини и пријатели во тие листи, тогаш ќе се каете зошто денес ќе го притиснете зеленото копче.

Денес со дополнетиот предлог не се изменија членовите за кои што се загрижени сите демократски институции во Република Македонија. Сите луѓе кои што сакаат да живеат во слободно, демократско општество, сите оние говорите од 70 минути им се страни или мислат дека за тоа само можат да го направат јужно американските комунистички лидери. 

Со дополнителниот предлог не се измени Комисијата да работи стручно и компетентно, најмалку еднаш месечно, туку со 4 состаноци во годината да ја одработува агендата на воведување, легализирање на големиот брат во Република Македонија. Со дополнителниот предлог и дел од измените се обидува да се прикрие лошото финансиско работење на Агенцијата за електронски комуникации за кои што и Владата во својот извештај потпишано од Зоран Ставрески укажува – со дополнителниот предлог се обидува вишкот на средства кој што се одземени од операторите од 2005 година, значи 5 години наназад да се трансферираат во некој фонд, не знам дали е  тоа можно, со кој што ќе се обиде да се забошотат финансиските дубиози  што има направено Агенцијата за електронски комуникации во изминатата година, а за што. Повторувам и господинот Зоран Ставрески со свој потпис укажал на тоа. Со дополнетиот предлог не се излезе во пресрет на операторите во Република Македонија,  со дополнителниот предлог не се излезе во пресрет на граѓаните на Република Македонија, со дополнителниот предлог  се загрозуваат човековите права и слободи во Република Македонија. Денеска вие ќе се определите да Министерството за внатрешни работи и луѓето кои работат во Агенцијата за безбедност и контраразузнавање надвор од европските директиви, надвор од демократските капацитети и надвор од една нормална, слободна и демократска држава има техничка можност да може да го превземе сообраќајот од било кого, било каде и било колку време. За жал, денеска вие ќе бидете соучесници на легализирањето на големиот брат во Република Македонија, ќе бидете соучесници на следење на луѓето во Република Македонија, без разлика дали зборуваат, дали молчат и без разлика дали работат на својот компјутер или не. Ќе ги следат луѓето откако ќе ги завршат разговорот до местото до каде што ќе отидат и тоа без налог, без заштита, без контролни механизми. Јас не можам да ја разберам индолетноста на надлежните судски органи и Јавното обвинителство кои што мирно гледаат дека им се одземаат ингеренциии дека досегашната законска обврска, дадена со закон кој што се носи со двотретини, а тоа е само со налог од истражен судија кој е вклучен во процедурата и обвинител да може во одреден временски период да се следи комуникација за кривични дела кои што се дадени по список да може Министерството за внатрешни работи и Агенцијата за безбедност и контраразузнавање тоа да си го прави кога сака, како сака и колку време сака. Господинот  Павле Трајанов кога беше дебата за извештајот Судскиот совет наведе примери во кои што, не како конкретни, туку наведе како бројка, дека се злоупотребени средствата за следење на комуникации, господинот Грчев тоа го потврди дека и тој знае и дека не се согласува со тие работи, ама дека е немоќен. Занчи живееме во држава во која Судскиот совет знае, коалиционите партнери на ВМРО ДПМНЕ знаат, ДУИ не знам, како по обичај молчи, невладините организации го креваат својот глас, јавниот обвинител, за греота има само еден Службен весник што го добива, ќе треба да му обезбедиме, еве мојот примерок нека го добива и живееме во општество во кое сите знаат што се случува само не сакаат заради лични потреби да ги кренат својот глас. Денес пратениците од парламентарно мнозинство ќе влезат во шемата на Никола Груевски да следат луѓето што не мислат како него, ќе  влезат во шемата на Никола Груевски да збранува или да кажува која телевизија да се гледа, веројатно наместо членовите на ВМРО ДПМНЕ, бидејќи сега имаат забрана да гледаат А1 телевизија, ќе им бидат прикажувани разговорите од членовите на опозицијата, а во вечерните часови и членовите на ВМРО ДПМНЕ кога ќе разговараат со некој друг. За жал, судството и Обвнителството молчи на ваков предлог кој не е ниту согласно Устав от, ниту законите во Република Македонија.

Законот за следење на комуникации кој е донесен со 2/3 мнозинство ја решава оваа проблематика. Техничките предуслови се дадени и во тој закон.

СДСМ предлага концепт во кој оваа регулатива ќе биде решена во Законот за следење на комуникации. Дополнителниот предлог само ќе предизвика дополнителен хаос во оваа чувствителна сфера. Дополнителниот предлог одзема ингеренции на Собранието, на Министерството за одбрана, со закон кој се носи со 41 пратеник, а одзема ингеренции од закон кој се носи со двотретинско мнозинство. Јас затоа уште еднаш ќе апелирам, не го гласајте овој дополнителен предлог, не го легализирајте прислушкувањето на сите вас граѓаните на Република Македонија. Закон за следење на комуникации е јасен и е согласен со Уставот. Не дозволувајте на мала врата да станете дел од едно сценарио каде граѓаните ќе се делат на подобни и неподни, на оние што треба да се гледаат и оние што треба да се слушнат и оние што треба да се сатанизираат. Со овој дополнителен предлог ќе станете соучесници на незаконското следење на комуникации  и во Република Македонија, ќе станете соучесници на кршење на човеките права и слободи и јас тоа никогаш нема да ви го опростам. Благодарам.

Рафис Алити: Благодарам.

За реплика е јавен пратеникот Александар Николовски, повелете.

Александар Николовски: Би сакал да кажам дека се она што беше изнесено како став на колегата Јани Макрадули е неточно. Оваа генерација на ВМРО ДПМНЕ ниту некогаш ги прислушкувала своите политички противници и неистомисленици, ниту тоа го прави во моментот, ниту има намера било кога да го прави понатаму. За жал, некои други луѓе го правеле тоа во минатото, но за жал тие времиња се зад нас.

Би сакал уште еднаш да ја уверам македонската јавност не се случува, а она што го прави СДСМ едноставно е лага  и манипулација со цел добивање на дневни политички поени. Така што се она пто беше кажано и се што она што ќе биде искажано во оваа насока е апсолутно неточно.

Рафис Алити: Благодарам.

Контра реплика има господинот Јани Макрадули, повелете.

Јани Макрадули: Благодарам.

За жал ВМРО ДПМНЕ, оваа генерација на ВМРО ДПМНЕ ги дели членовите на  оваа генарација која не го прави тоа и генерација како што кажа господинот Николов, што го правела тоа. За жал оваа генерација на ВМРО ДПМНЕ ќе биде означена во историјата како најнедемократскиот дел од ВМРО ДПМНЕ, во својата историја, затоа што овие методи што ги применува сега и оваа забрана да се гледаат телевизии, да се слушаат луѓе, да се следат комуникации, никогаш не била својствена на ВМРО ДПМНЕ и идеалните од деведесетите години. Оваа генерација на ВМРО ДПМНЕ, на пример не дозволува да се дебатира во Собранието и да се стави точка на дневен ред и слободата и права на луѓето во Република Македонија. Благодарам.

Трајко Вељаноски: Благодарам.

Реплика има пратеникот Катерина Димеска, повелете.

Катерина Димеска:  Благодарам.

Во целост ќе го демантирам она што беше кажано од колегата Макрадули. Ценам дека беа изнесени многу шпекулации во насока на намерата што сака да се постигне со Предлог законот за измена и дополнување на ЗАконот за електронски комуникации, затоа што со вој закон се оди во правец на измена на одредени одредби каде што има недоречености и проблеми при неговата имплементација, како и во контекст на наодите утврдени од страна на Европската комисија истаканти на релеватни подкомитети, затоа што овој закон треба да се доусогласи и треба да се оди во насока на она што значи следење  на електронски комуникации во развојот. Сите други работи се невистини и она што беше кажано дека ќе се врши прислушкување од било кого, било каде итн., но не било како туку по закон се спроведува тоа. Колегата добро знае дека ние имаме закон за следење на електронски комуникации. Овој закон само врши технички решенија на апаратите кои треба да бидат унифицирани и да биде олеснета можноста за електронско комуницирање. Тоа е востината и македонската јавност тоа треба да го знае. Се останато што се кажува овде е манипилација. 

Рафис Алити: Контра реплика има господинот Јани Макрадули, повелете.

Јани Макрадули: Благодарам.

Македонската јавност треба да знае, а ако имаат доблест, совест и чест претставниците на Министерството за транспорт и врски ќе кажат дека членовите за следење на луѓето во Република Македонија никогаш не стигнале како предлог до Европската комисија. Членовите за следење на луѓето во Република Македонија никогаш не биле разгледувани на Комитетот за стабилизација и асоцијација. Еве го самиот документ што го понуди Министерството. Тие членови не се опфатени овде. Затоа Хелсиншки комитет, Метарморфозис, Транспаретност Македонија и редица други невладини организации го кренаа својот глас за измените во Законот за електронски комуникации кои се против луѓето на Република Македонија. Јас сум загрижен за членовите на ВМРО ДПМНЕ. 

Рафис Алити: Благодарам.

Збор има пратеникот Цветко Грозданов, повелете.

Цветко Грозданов: Благодарам.

 Нема потреба од грижа за членовите на ВМРО ДПМНЕ, ниту за граѓаните на Република Македонија. Има институции кои што се грижат и кои се застанати зад она што се нарекува заштита на човековите права и слободи. Има институции кои се грижат за теритиријалниот интегритет и суверенитет  на Република Македонија, така што носењето на овој закон  претставува само усогласување со она што е донесен и претходно Законот за следење на електронски комуникации.

Во одредените изјави кои  претходно беа искажани велат дека законот е донесен согласни Уставот на Република Македонија. Штом законот за следење на електронски комуникации е донесен согласни Уставот на Република Македонија не гледам причина за неподржување на законот. Законот се следење на електронски комуникации претставува само на веќе дадените одредби кои се јавуваат во Законот за следење на електронски комуникации.

Би сакал да цитирам и одредени членови од Законот за следење на комуникациите за да ги уверам граѓаните, почитувани колеги пратеници, дека станува збор за сеење страв од говорницата на Собранието на Република Македонија во Република Македонија, при што се укажува паушално дека следењето на одредени лица, следењето на одредени политички противници, следењето на обичните граѓани е доведено во прашање. 

Јас би сакал да укажам на Законот кој што го донесовме за следење на комуникациите, кој е излезен во Службен весник на Република Македонија на 21 ноември 2006 година, на член 5, каде се вели: следењето на комуникациите се остварува под услови определени со овој закон и начин во постапка со која не се загрозуваат човековите слободи и права што не се предмет на ограничување согласно со овој закон итн. 

Членот 8 кој што дефинира одредена област вели: следењето на комуникациите на одредено лице судот може да нареди кога постојат основи на сомневање дека тоа лице е сторител на кривично дело за кое е пропишана казна затвор од најмалку 4 години или пет години, дело за кое е пропишана казна затвор до 5 години, за кое постојат основи за сомневање дека го врши или е извршено од страна на организирана група, банда или други злосторнички здруженија. 

Членот 9 од Законот за следење на комуникациите, почитувани граѓани и почитувани колеги пратеници, вели: Барањето за донесувањето наредба за следењето на комуникациите врз основа на членот 8 на овој закон до  судот поднесува надлежниот јавен обвинител. Значи, немојте да сееме страв меѓу граѓаните дека секој може да биде прислушкуван и секој ќе може да биде следен без разлика на политичката припадност, етничката припадност, половата припадност и ред други работи. Тука точно е дефинирано дека јавниот обвинител по сопствена иницијатива или на предлог на овластено лице од Министерството за внатрешни работи доколку постојат основи на сомневање дека прави кривично дело за кое е пропишано со Законот казна затвор над 5 години и кое е во согласност со грижата за слободата и правата на граѓаните во Република Македонија ќе донесе одлука за следењето на комуникациите на овие лица или оваа група на граѓани. 

Би сакал да напомнам дека Законот за електронски комуникации само претставува усогласување со Законот за следењето на комуникациите во делот на неприкосновено давање на следењето на комуникациите на Министерството за внатрешни работи. Доколку Законот за следењето на комуникации пропишува во кој наврат ќе можат да бидат следени одредени групации, терористички здруженија, криминални структури, тогаш ако во делот на комуникациите ја немаме регулирано обврската на давателот на услугата дека е должен по Законот да му даде непрекинато и неприкосновено следење на комуникациите, како и лоцирање на самиот сторител на кривично дело, тогаш не знам како нашите служби би се грижеле за сигурноста на граѓаните,  она што Уставот на Република Македонија го предвидува во членовите 25, 26 и 27. Секој граѓанин има право на слобода на движење низ целата територија на Република Македонија. Доколку постојат појави на одредени терористички здружувања, како што и во изминатиот период се случувало во одредени држави, кажете ми како ќе биде можноста или каква ќе биде можноста да се откријат тие зруженија или закани што претставуваат закана за територијалниот интегритет, суверенитетот на Република Македонија, како што претставуваат закана за безбедноста на одредени граѓани во Република Македонија, без разлика дали станува збор за некои кои се бават со бизнис, политика или ред други активности. Како ќе дојде до нивно откривање и до лоцирање на оној што се заканил. Во изминатиот период сведоци сме дека имавме по меил пуштање дека некој си „командант“ кажува нешто, па тогаш одредена држава ни излезе во пресрет преку Инерпол со тоа што ни ја даде точната локација од каде е испратено, од кој компјутер е испратено и дали има таква можност. Ако другите држави во Европа и светот го имаат истиот овој сегмент, истите овие задолженија, имаат идентични закони за следењето на комуникацијата, зошто Република Македонија да ги нема. 

Очекувам голема поддршка од сите пратеници во Соборанието на Република Македонија, без разлика дали доаѓаат од опозицијата или власта, кога зборуваме за територијалниот интегритет и суверенитет на Република Македонија, кога зборуваме за основните слободи и права на човекот и граѓанинот во Република Македонија, кога зборува за непреченото движење на целата територија на Република Македонија, кога зборуваме за отстранување на заканите од одредени терористички групации, кога зборуваме за спречување на организираниот криминал, кога зборуваме за спречување на одредени криминални структури кои сакаат да влезат во Република Македонија или се наоѓаат на територијата на Република Македонија, нормално е да има соодветна комуникација меѓу дадените министерства, поточно меѓу центрите кои ја даваат оваа услуга, а кои со Законот за електронски комуникации сега што го донесуваме денес се обврзуваат дека непречено ќе дадат можност за следење на комуникациите на овие појави, за спречување на овие појави. Но исто така, со Законот за следењето на комуникациите е дефиниран начинот кога, во кој временски период, за кој временски период треба и се издава и кој е органот кој што поднесува барање за следењето на комуникациите. Не можеме да зборуваме дека ќе настане следење на комуникациите кај секого, без разлика дали има причина. Со Законот за следењето на комуникации точно се предвидува дека треба да има основи на зомнение, дека групациите кои се на територијата на Република Македонија или групациите кои од надвор би сакале да влезат на територијата на Република Македонија ќе нанесат одредени тешкотии во функционирањето на државата, во функционирањето на нормалниот живот на граѓаните во Република Македонија. Ние како пратеници пред се треба да се грижиме за слободата и правата на граѓаните. Ако на некого му го ограничите просторот, ако на некого му го ограничите начинот на изразување, ако на некого му ограничите движењето, протокот на капиталот, тогаш доаѓа до застој од самите државни институции. Тогаш граѓаните не ѓе може да функционираат. Но, доколку спречиме одредени терористички акции, доколку спречиме одредени групации кои што се занимаваат со организираниот криминал, тогаш, сме ја постигнале целта, тогаш, во рамките на Уставот во она што членот 25, 26 и 27 го предвидува, ќе им овозможиме на граѓаните кои што сакаат легално да рабортат, да се бават со бизнис да тоа го направат. Да граѓаните кои што сакаат да се движат низ Република Македонија, низ територијата на Република Македонија непречено им дадеме можност да тоа и го направат. Како што остварување на одредени контакти, така и остварувањето на она што се целите за развојот на економијата и стопанството во Република Македонија. Па оттука не гледам причина да некој се сомнева дека овој Предлог на закон е поднесен со одредена тенденција, напротив овој предлог на закон е поднесен само околу она што се нарекува контактибилноста на граѓаните со законите но исто така и усогласување на Законот со електронски комуникации и Законот за следење на комуникациите. Благодарам. 

Рафис Алити: Благодарам и јас. 

Реплика има пратеникот Макрадули Јани. 

Јани Макрадули: Благодарам потпретседателе.

Јас само ќе прочитам што пишува во Законот, а пратениците на ВМРО ДПМНЕ нека гласаат онака како што им рекле или онака како што пишува во Законот за да го спречат. 

Во членот 72 пишува операторите на овластениот орган за следење на комуникациите, тоа Министерството за внатрешни работи, се должни да му овозможан постојат и директен пристап до своите електронски комуникациски мрежи како и услови за самостојно превземање на податоците за сообраќајот. Тука не пишува налог, тука не пишува време, тука пишува дека операторите се должни да купат опрема, да го земат линкот, да го однесат до Министерството за внатрешни работи и да инсталираат софтвер со кој што вработените во Министерството за внатрешни работи само со еден клик или со притискање на ентер ќе го земат сообраќајот меѓу Коцев и Бонева, ќе го земат сообраќајот меѓу Миле Јанакиески и директорот на една градежна фирма, или со еден клик ќе го земат разговорот на еден бизнисмен во една кафеана кој што сега е во притвор. Само со еден клик на тастерот ентер, затоа што вие ќе му го овозможите ова, вие ќе му овозможите техничка поврзаност на операторот со Министерството за внатрешни работи, ќе му овозможите дозвола за софтверско инсталирање на програма со која може да го земе сообраќајот на било кој од вас, ви било кое време, онолку време колку што сака. Овој член нема налог, овој член нема истражен судија, овој член нема обвинител. Во овој член има само кршење на правата и слободите на граѓаните на Република Македонија, вклучувајќи ги и членовите на ВМРО ДПМНЕ. Тука нема теротирсти, тука нема 11 септември, тука нема ништо, тука само на луѓето кои работат во ДБК им се дава можност да го земат сообраќајот само со притискање на ентер од било кој во Република Македонија, било колку време, онака како што тие ќе сакаат, сабајле или можеби во ноќната смена. Денес ќе гласате за ова. Тука нема налог, тука нема истражен судија, тука нема обвинител. Тука има само влегување во шемата на Никола Груевски, а тоа е воведување диктатура во Република Македонија. Благодарам. 

Рафис Алити:  Благодарам и јас. 

Контра реплика има пратеникот Грозданов Цветко, повелете. 

Цветко Грозданов:  Благодарам потпретседателе. 

Кога се читаат членовите, треба да се читаат целосно, не да се читаат само одредени сегменти од членовите. 

Член 72 точка 7 вели: операторите на јавните комуникациски мрежи и давателите на јавни комуникациски услуги се должни на барање на надлежните државни органи да им ги достават податоците за сообраќаот итн. Во Законот за следењето на комуникации, член 9, се вели: под органи се подразбираат, член 9,: барањето за донесувањето наредба за следењето на комуникациите врз основа на член 8 на овој закон го поднесува надлежниот јавен обвинител по сопствена иницијатива или на предлог на овластено лице од Министерството за внатрешни работи. 

Значи, она што го кажуваме тука го извлекуваме од она што е член 72. Не може членот 72 во целина да го препише законот за следење на комуникаици. Ние се повикуваме на Законот за следење на комуникациите кој се усогласува со Законот за електронски комуникации. Благодарам. 

Рафис Алити:  Благодарам и јас. 

Збор има пратеникот Бучковски Владо, повелете. 

Владо Бучковски: Благодарам потпретседателе. 

Почитуван заменик министер, почитувани колеги пратеници, 

Пред нас е едно скандалозно решение и јас жалам што колегата Цветко Грозданов добил задача да брани нешто што е неодбранливо или младиот колега Александар Николовски да рече се што ќе говори опозицијата тоа е апсолутно невистина, бидејќи тој говореше дека било апсолутно неточно се ние што ќе кажеме. Што ќе каже ВМРО ДПМНЕ,тоа е точно, што ќе каже телевизија блиску до вас, тоа е точно, што ќе каже печатен медиум блиску до вас, тоа е точно, не ги слушајте опозиционерите, не гледајте А1 телевизија, не читајте Утрински весник. Тоа беше и вчерашната ваша порака од централнот митинг на кој 70 минути говореше вашиот претседател во стилот на оние лидери за кои тврдат дека се диктатори и бивши комунистички авторитарни водители. Јас не очекувам кога ќе добиете од таков водач задача да браните нешто, ќе се обидете од петни жили да не убедите нешто, види богати, со овој закон кој требало да се усогласи, а е технички закон, со двотретинскиот закон ќе направиме акробација. Тоа го нема никаде, само во Република Македонија, за време на владеењето на Никола Груевски и на овој режим. Јас ви тврдам дека сте доведени во заблуда и не можете да се задскривате зад тероризмот и заштита на територијалниот интегритет и суверенитет на Република Македонија и да дозволите некој неовластено да го крши Уставот. 

Затоа, ве повикувам колеги од ВМРО ДПМНЕ, вие сте овде избрани, да го почитувате Уставот и законите. Не може грубо да го кршите Уставот и законите. Немојте да се скривате зад колективната одговорност. На неколку пати докажавте и направивте преседани, за колективни одлуки може индивидуално да се одговара. Последен случај ви е Судскиот совет каде што од пет соизвршители двајца се виновни, тројца се невини. Ќе се преиспитуваат сите овие одлуки и кој во која улога во кривичните постапки што следат кој бил потикнувачот, кој бил извршителот, со кои цели итн. Немој господине Цветко Грозданов да ми го спомнувате јавниот обвинител кога и тој е прислушкуван. Тоа е следна точка, ќе говориме со претседателот на Советот на јавни обвинители. Во овој башибозлук кој владее во овој момент во Република Македонија, кој владее последните 4 години јавна тајна е дека масовно се прислушуваат граѓаните на Република Македонија, пред се, не истомислениците, второ, оние кои се податливи за рекетирање и за заплашување, на крајот се теерористите и оние кои го загрозуваат територијалниот интегритет и суверенитет. 

Имавте право да говорите вака ако еднаш излезете со бројката и на поставено пратеничко прашање пред 2,5 години да ми се даде ако треба доверливо во дадениот момент, во тој момент кога прашав колку граѓани на Република Македонија се прислушкувани. Никој не одговара. А може штом пратениците не знаат, а треба да ја контролираме извршната власт, како вие сметате овие сироти оператори кои секојдневно очигледно од вас се рекетирани и тормозени, тука пред се мислам на оние кои не се во директна љубов со вас, очиглендо дека имате голема љубов со Т-мобиле и се виде зошто, Аналитико не случајно беше доказ на таа љубов. Треба да се погледне под кои услови работат денес словенечкиот оператор ОНЕ, треба да се погледне под кои услови работи ВИП операторот, односно австриските сопственици и на какво тормозење и рекетирање тие се изложени. Јавна тајна е тоа. Уште да барате на овој начин тие да овозможат, да не се лажеме, да овозможат многу пософистицирано како што говореше колегата Макрадули да се злоупотребува приватноста на граѓаните на Република Македонија со едно кликнување да се влезе во постоечки разговор, што можеби вие сега го правите. Дополнително да си има увид во листинзите, значи во деталните телефонски сметки, дали се тоа од мобилните телефони, дали се тоа од фиксните телефони, да се има во секој момент влез во интернет пораките кои постојано ги праќаат граѓаните на Република Македонија, да се користи можноста во секој момент да се лоцираат, следат сите оние кои условно речено според вас, може да ја загрозат безбедноста на Република Македонија, а тука се опозиционерите. Што ако знаете дека опозицијата ќе организира митинг за десетина дена? Дали тоа значи дека овие мерки ќе бидат веднаш применети кон сите оние кои потенцијално ќе се најдат на тој митинг? Да, јас ви одговарам да. Затоа, немојте овде да ја лажеме македонската јавност дека вие правите некое усогласување. Напротив, бидејќи ви треба двотретинско мнозинство, а бидејќи за вакви суштествени прашања очигледно не разговарате со вашиот коалиционен партнер, вие сте свесни дека и ДУИ нема да даде поддршка неовластено да прислушувате без судски налог онака како што утврдува основниот закон, тоа е Законот за следење на комуникациите.
Јас затоа ќе предложам во духот на конструктивноста која ние ја прокламираме. Ова решение ставете го во основниот закон, во Законот за следење  на комуникациите. Седнете, прво договорете се со вашата коалиција, дојдете преговарајте со опозицијата, со двотретинско мнозинство ако ни понудите аргументи и компаративни искуства да го прифатиме. Но, ние тврдиме дека никаде во Европа и во светот, каде што владее правото и каде што функционира демократијата, не може Министерството за внатрешни работи или Управата за безбедност и контраразузнавање да нема контрола. И не може со ова решение да се кршат основните решенија кои таму се предвидени. Значи, вие правите микс и правите овде една груба манипулација. Читате нешто од измените, а потоа го читате Законот за следење на комуникациите. Тоа не е усогласување. Значи, никаде нема поврзување на Законот за следење на комуникациите со овој закон. Може да има само за техничките можности. Министерството за транспорт и врски не случајно е избран тој кутар министер, кој самите го втурнавте таму во редица криминал и скандали и сега е прежален, самиот веројатно е прежален и сега да не се сетат властите, ајде ќе оди божем некое техничко усогласување со основниот закон, па ќе нудиме вакво решение. Ви се молам, ова е скандалозно. Не случајно реагираат сите невладини организации кои во изминатиот период исто така ги ставивте на тапет. Значи, покрај опозицијата А1, Утрински и овие веројатно, невладини организации не треба да ги слушаат граѓаните на Република Македонија. Треба да ве слушаат само вас, затоа што ќе цитирам, вие велите: ова што јас го говорам е апсолутна вистина, помладиот колега Николовски ќе рече, се што ќе говори опозицијата, тоа е апсолутно неточно. Значи, не са обидувате да има дијалог и грѓаните самите да пресудат дали има релативна информација, дали има релативна вистина, се што ќе кажете вие мора да биде вистина. Простете, во овој случај вие директно се обидувате да го кршите Уставот и да го кршите основниот Закон за следење на комуникациите, кој макотрпно го усогласувавме. И со двотретинско мнозинство го усвоивме овде, за да ја спречиме злоупотребата да не се случи она што за жал, се случува, илјадници граѓани на Република Македонија, кои не се злосторници, кои не се терористи и кои не мислат ништо лошо за територијалниот интегритет и суверенитет на Република Македонија, секојдневно да се прислушуваат. Вие со ова решение сакате тоа да се легализира, затоа што има бројни случаи за кои и вие знаете каде што без судски налог се прислушуваат илјадници граѓани на Република Македонија. Затоа би ве замолил колеги од власта добро да размислите, бидејќи дадовте заклетва дека ќе го почитувате Уставот, ова решение кое се нуди е противуставно. И нанесува голема штета на приватноста на граѓаните на Република Македонија. Наша должност, како пратеници овде е да се обидеме ваквите законски решенија да ги оспориме, да ги вратиме на предлагачот, да ги направи да бидат согласно Уставот и законите. А вие самите рековте овде мора да се води сметка за основниот закон, а тоа е Законот за следење на комуникациите. Јас би прифатил ова што го читате од тој закон, членот 72, ова што се предлага да биде предлог за дополнување на тој член 72 и да се каже дека во таа и таа ситуација, заради подобро совладување на тероризмот и заштита на интегритетот и суверенитетот ќе може да се користат листинзите и интернет пораките, да се лоцираат и следат терористите итн. Благодарам. 

Рафис Алити: Благодарам и јас.

Реплика има пратеникот Гозданов Цветко, повелете.

Цветко Грозданов: Благодарам потпретседателе.

Јас би сакал да укажам на неколку работи. Најточно станува збор само за едно усогласување на можноста на операторите кои што делуваат во дадениот момент на територијата на Република Македонија, или можеби нови оператори кои што ќе дојдат да делуваат на територијата на Република Македонија, кои што подлегнуваат, или подлежат на Законот за електронски комуникации, да имаат обврска услугите кои што ги бараат одредени институции во Република Македонија, а тие се преку Министерството за внатрешни работи, да им бидат во целост достапни. Доколку го немаме регулирано во самиот Закон за електронски комуникации, тогаш, операторите немаат обврска тие побараувања од институциите на државата да ги дадат. 

Јас би сакал да укажам на еден факт дека Владата на Република Македонија води сметка за отстранување на она што се нарекува организиран криминал, на она што се нарекува суверенитетот и интегритетот на Република Македонија. Неодамна имаше една таква акција, која што беше пофалена и од амбасадорот на Америка во Република Македонија, ако се сеќавате, тоа беше акцијата во Радуша, каде што кажавме дека најпрофесионално и навремено е реагирано. Без вакво следење на комуникациите сигурно дека никој не е видовид. Господине Бучковски, нема да одиме покојна е веќе баба Ванѓа, па да ни гата, да ни каже дали ќе се случи нешто. Значи, мора да имаме следење на комуникациите. 

Втора работа, се сеќавате на претходно поплаката на граѓаните дека за едно боледување, или за инвалидска пензија потребно е да платат одредени средства. Акцијата Метастаза беше исто така изведена со помош на она што се нарекува следење на комуникациите. Мадам Пепи исто така. Значи, зборуваме за она што е суверенитетот и интегритетот на Република Македонија. Внесувањето на големо количество на оружје на територијата на Република Македонија што се открива, сузбивањето на криминалот, организираниот криминал, како што беше Метастаза. Прекинување на безброј ланци, на она што се нарекува нарко канали. Затворањето на најголемиот нарко бос во Република Македонија во изминатиот период, пред две три недели, исто е со помош на следењето на комуникациите. Со ова, пристпот до мрежите на тур операторот, целосно е усогласен, а со тоа е регулирано согласно европското законодавство. Значи, ова е само едно усогласување на Законот за електронски комуникации, со она што се нарекува европското законодавство. Имено, со пристапот до мрежата на операторите, целосно се усоглсува со директивата за пристап, која што е донесена во 2002 година, а тоа можете да го проверите. Ви благодарам.

Рафис Алити: Благодарам. 

Контра реплика има пратеникот Бучковски Владо, повелете.

Владо Бучковски: Ќе се обидам да одговорам за една минута. 

Почитуван Цветко, ВМРО-ДПМНЕ како ги применува законите гледаме секој ден. И не мешајте баби и жаби. Овде е проблемот зошто бегате од тоа секогаш да обезбедите судски налог. Инаку, класичен пример како има двојни аршини за граѓаните на Република Македонија во примената на законите беше вчерашниот ден. Еден аршин за стечајците, друг аршин за вас кога славите. Еден аршин ако од кафулето во мојата зграда има гласна музика, ако се јави некој од ВМРО-вците ќе дојдат и ќе го затворат кафулето, а друго е кога вие во 23,30 часот пукате со плотуни и правите некој огномет и ги разбудивте и моите деца и сите деца кои се во центарот на Скопје. Кој ќе ја поднесе одговорноста. Каде е инспекторот, бучавата колку децибели беше да се измери и колку ќе биде паричната казна, или каква казна не знам. Кој ќе ја сноси одговорноста, еве директно ве прашувам. 

Рафис Алити: Благодарам. 

Реплика има пратеникот Димевска Катерина, повелете.

Катерина Димевска: Благодарам почитуван потпретседателе.

Сакам да му реплицирам на почитуваниот колега дека целта која што треба да се постигне со овој закон не е како што тој презентираше пред макеоднската јавност за таа намена, туку целта е во насока на развој на конкуренцијата, либерализација на електронските комуникации, влез на нови оператори, воведување на нови услуги со поприфатливи цени за граѓаните на Република Македонија, подобрување на регулативата во делот на електронските комуникации, повик со степен на транспарентност кон операторите на пазарот на електронските комуникации, повисок степен на заштита на правата на крајните корисници итн. 

Почитуван колега, она што вие го говорите дека ќе се презмаат дејствија од одредени институции за кои што велите дека ќе бидат на своја рака и по своја волја, почитуван колега тоа е казниво со закон. Се знае, кога и зошто се постапува, во рамките на она што значи закон, се друго е спротивно на Законот и претставува кривично дело и се санкционира. Ова го кажав во однос на вашите претпоставки кои што ги кажавте како би можеле да постапуваат одредени институции во насока на другите ваши забелешки кои што ги искажавте јавно на говорницата за различни аршини. Нема почитуван колега различни аршини. Сите граѓани, сите институции, сите политички партии се еднакви во Република Македонија. Тоа го покажавме и го докажавме во сите претходни изминати периоди. Она што го кажавте за кафулето, вие колега сте пратеник и доколку имате констатирано таква појава, знаете дека можете да пријавите. Може пријавувањето да биде и анонимно, да не се знае дека Владо Бучковски се јавува, па да мислите дека заради вас нема да постапат релевантните фактори, така да ценам дека тие забелешки кои што ги искажавте беа со друга намера. Значи, уште еднаш сакам да потенцирам, намерите кои што се во насока на измените на законот, се во насока и на подобрување и предности на граѓаните, тука нема време во една реплика да ви искажам што добиваат корисниците со овие измени кои се предлагаат во законот. Само можеби во некоја наредна реплика тоа ќе го потенцирам, а вие доколку во целост сте го разгледале законот, сте го прочитале и сами ќе констатирате кои се предностите кои што ги добиваат граѓаните на Република Македонија со вака предложените измени и дополнувања на Законот. Значи, ќе се постапува исклучиво по закон, нема никоја институција, нема Министерството за внатрешни работи да постапува спротивно на она што пишува во законот. Ќе има судски налог и  по то судски налог ќе се постапи, а предложените измени се во насока на осовременување на сите услуги кои што ќе ги даваат операторите во Република Македонија. 

Рафис Алити: Благодарам. 

Контра реплика има пратеникот Бучковски Владо, повелете.

Владо Бучковски: Почитувана колешке, се навикнавме на вас, кога има предлог од Министерството за транспорт и врски вие сте неформалниот портпарол на Миле Јанакиески, без да кажете, но ова што го кажавте беше тотално конфузно и нејасно, затоа што не ја разбирате проблематиката. Тоа што го разбирате дали јас сум пријавил. Да, јас пријавив и јавно од говорницата ги повикувам надлежните институции да го казнат организаторот ВМРО-ДПМНЕ за вчерашното нарушување на јавниот ред и мир и неовластеното испукување на плотуни со кои беа вознемирени граѓаните на Скопје. Исто како што беше минатата година за слична манифестација казнет синот, на сопственикот на Канал 5, синот на вашиот пратеник од вашата коалиција, господинот Стојменов. 

Рафис Алити: Благодарам. 

Збор има пратенико Чинговски Томе, повелете.

Томе Чинговски: Благодарам почитуван потпретседателе.

Еве, уште едно катастрофално законско решение како и претходниот за кој зборував од истото ресорно министерство, од Министерството за транспорт и врски. Кога цела македонска јавност, кога сите невладини организации зборуваат дека овој закон не е добар, односно е лош, вие се трудите од петтни жили. Додуша, денес си молчите, не зборувате, на комисиите кажавте по некоја реченица, меѓутоа не успеавте да не убедите дека ова законско решение, како што вие и некои пратеници сакаат да кажат дека е добро. Далеку е од добро, тоа го кажуваат апсолутно сите оние што го прочитале и што работеле на оваа проблематика. Значи, можеби е добро она законско решение кое што го понудивте на Европска комисија, или она решение кое го понудивте на операторите за кого овој закон би требало да значи нешто. Меѓутоа, на тие одговори, кои што ги добивте, на тие закони кои што ги испративте, од тоа нема ништо. Се нуди едно ново, едно сосема друго законско решение за кое што ниту операторите се согласуваат, а сигурен сум дека Европска комисија апсолутно нема да се согласи со ваквиот начин на кој што вие во овој момент, во овие месец дена ни го нудите нас овде во Републичкото собрание. Меѓутоа, тоа е вашиот стил на комуницирање, тоа е вашиот стил на разбирање или неразбирање, тоа е вашиот стил воопшто на практикување на власта во Република Македонија. Да кажам, што можеби е добро во ова законско решение. Доброто е тоа што кога ќе се прислушкува некој телефонски апарат, обезбедувате добар прием. Тоа во моментот е доброто решение кое што во законот го нудите и можеби во некоја од измените ќе додадете и пријатна музика на тие што ги прислушкувате, човекот да не се тревожи, туку да биде задоволен од тоа што е прислушкуван. И што ќе добиеме во тој случај во Република Македонија? Ќе добиеме листа на чекање на личности кои што ќе имаат голема желба да бидат прислушкувани, затоа што при нивното прислушкување приемот е добар и замислете си имаат и пријатна музика. Ништо чудно од ваша страна, можете и едно такво решение да понудите, кое што во тој случај очекувам од граѓаните на Република Македонија, на писмено ќе ви се обраќаат со молба за да бидат преслушкувани. Тоа е доброто решение, дава квалитетен прием на сите оние што ќе бидат прислушкувани. 

Друго што е добро, тоа е Комисијата која што со стариот закон имаше обврска еднаш месечно да се состанува и да ги решава проблемите и да го работи она за што е задолжена. Добро е тоа сега што го направивте, таа Комисија да има обврска да се состанува 4 пати во текот на годината и тоа е добро. Знам зошто го имате тоа направено, затоа што со старото решение тие треба да бидат стручни лица, да имаат познавање од областа за која се работи овој закон, а сега со новиот закон, таквите обврски не се битни, само да се членови на ВМРО-ДПМНЕ и друго не мора да имаат апсолутно никакви квалификации. Ниту познавање од ова единствено да имаат мобилен телефон, не дај Боже да немаат мобилен телефон, затоа што утре треба и тие да бидат прислушкувани да го имаат апаратот за да не го купувате вие да не се срамите. 

И друго, зошто велам добро е што одлучивте да се среќаваат четири пати, па нормално луѓе кои што не се стручни можат да зборуваат глупости таму и да донесат глупи одлуки, па да се смее цела нација, или вие да се срамите. Е сега, одлучите вие, наместо 12 пати во текот на годината да се срамите, подобро е да се срамите 4 пати во годината, затоа велам дека ова решение е добро. Патем речено морам да кажам дека оваа Комисија онаа материјалната надокнада што дали ќе се заседава 12-тата или 4 пати морам да потенцирам поради македонската јавност дека 120 илјади денари месечно ќе си земаат плата која што им е загарантирана, па дали биле средбите 4 пати, 12 пати или еднаш тоа не е битно и тоа не го дават вие од вашиот џеб, тоа го давате од Буџетот и не е така страшно. Не е многу лошо, затоа велам дека ова е еден од деловните кои што мислам дека се добри, сте се сетиле за срамот кој што можете да го јадете и за да не јадете голем срам 12 месеци подобро е само да јадете само 4 пати во текот на годината. 

Друго што ме зачудува во овој закон тоа е што оние инвеститорите кои што ги граделе зградите сега им наметнувате како Министерството за транспорт и врски и нови обврски. Нови обврски наметнувате сега да мораат не само новоизградените објекти туку и објектите кои се изградени 15, 30 и повеќе години да мораат да обезбедат квалитетен прием. На инвеститорот и како тоа го имате замислено стварно на никој во оваа држава не му е јасно. 
Тоа можеби вам ви е јасно, а не се потрудивте во ниту еден момент да ни го разјасните, за да и оваа одредба која што ја имате ставено да ја пофалиме, како што ги пофалив претходните две одредби, за квалитетот за прислушкување и Комисијата што треба да заседава само четири пати.

Навистина јас сум член на таа комисија, ниту заменик министерот, ниту директорот на Дирекцијата не ме повикал, не се потрудивте да кажете како ќе го направите тоа со оние стари изградени објекти. На кој инвеститор ќе му дадете обврска да го направи тоа. Дел од тие градежни фирми веќе и не постојат. Да не мислите дека трошокот треба да го сносат самите граѓани во таа зграда. Нови давачки да не им наметнете. Тука се поставува реално прашање. Голем број од граѓаните тоа ги интересира. Многу помалку ги интересера и квалитетот на приемот, меѓутоа многу повеќе ги интересира кој ќе ги подмири тие обврски. Дали е тоа некој нов трик на оваа владеачка гарнитура. Кога мене како пратеник не ми е јасно, замислете си како им е на обичниот граѓанин, кој утре, според законот изведувачот кој што не постои треба да му обезбеди квалитетен прием. На ова прашање ниту се потрудивте на комисиите, го поставив и на комисиите ова прашање, не се потрудивте да ми одговорите, не очекувам и денес затоа што не знаете, или ако знаат малку луѓе знаат за кои што, сугурен сум, убеден сум дека тоа ќе го наметнат на терет на граѓаните. И само се вртиме во круг. Свесно правите, се повикувате на народот, а свесно правите, земате од народот. Благодарам.

Рафис Алити: Благодарам и јас.

Има збор пратеникот Цветанка Иванова, повелете.

Цветанка Иванова:  Благодарам господине потпретседателе.

Почитувани колеги пратеници, особено колеги пратеници од парламентарното мнозинство.

Јас очекував дека од времето откако завршивме со расправа на матичното работно тело до денес навистина ќе имате поинаков став околу овој закон, или ако не друго барем ќе го вратевте законот повторно во владина процедура, за да се исправат, испеглаат сериозните забелешки кои што ги имаме на измените на Законот за електронски комуникации, а кои што не доаѓаат само од опозицијата, туку тие доаѓаат и од медиумите, доаѓаат и од невладиниот сектор кој што ја следи оваа област. Секако многу наскоро ќе дојдат и од Европската комисија која што е задолжена да ја следи оваа област и овој процес на усогласување.

Почитувани колеги пратеници, јас сметам дека денеска со изгласувањето на измените и дополнувањата на Законот за електронски комуникации вие ќе станете соучесник или ќе ставете  печат на уште едно губење на основно човеково право и слобода. Тоа е најважното право, слободно да комуницираат граѓаните без никој да ги следи.

Почитувани колеги пратеници, сега јасно ми е зошто некој од пратениците од парламентарното мнозинство правник не станува да го брани овој закон. Не видов затоа што навистина да сте праник и да излезете да дебатирате по овој закон треба да си удрите шамар на себе и да браните нешто што не може да се брани. Да сте правник господине Китаноски можеби и вас ќе ве прислушкуваат по овој закон, затоа што и кај вас почнаа поделбите на вакви вмро-овци, оснивачи, неоснивачи, бугарофили, србомани, не знам по кои уште линии. Можеби сте ставени од страна на премиерот на некоја листа која што е спротивна на неговите политики и вас ќе ве прислушкуваат. Затоа добро би било да послушате малку, да видите што е она што ние овде реагираме како опозиција дека не е добро.

Целта за донесување на овие измени почитувани колеги пратеници не е она што пишува во образложението како прво не е технички. Никако не може да се подведе под техничка, таа е многу суштинска. Целта не е за усогласување на некои одредби или овозможување на некои права на операторите или дорегулирање на состојбите на статусот на операторите. Според она што досега, од влегувањето во процедура на овој закон денес може  да се чуе дека основната цел на овој закон е единствена.  Да се озакони на перфиден начин прислушкувањето во Република Македонија. Владата, односно читај Министерството за внатрешни работи, ама се знае кој е во Министерството за внатрешни работи, братството предводено од министерката и премиерот да може не само да ви ги следи комуникациите, туку и да знае во кое време и на кое место се наоѓате. Значи вас ви е сега ускратено и правото на слобода на движење. Имаме удар врз две основни темелни уставни вредности во Република Македонија. Никако не може да држи образложението кое што го давате, туку е ова што јас го тврдам и го тврди цела опозиција, го тврдат медиумите, го тврдат експертите, а тоа е со една единствена цел. Што е можно повеќе оваа власт да се одржи на власт затоа што кој ги има информациите, како ве следат, што правите, тој е господар на ситуацијата во државата.

Втората причина заради која што ги донесувате овие измени, а не се помалку важни, тоа е да се следи движењето на капиталот за кој што фамилијата е особено заинтересирана.

Почитувани колеги пратеници, никогаш нема да се согласиме со вакви измени.

Прво, тие се спротивни на Уставот на Република Македонија. Ќе ви кажам зошто.

Со Уставот на Република Македонија, со уставниот амандман 19 овозможивме следење на комуникации заради високи државни интереси и заради борба против организираниот криминал и корупција.

Почитувани колеги пратеници, затоа со закон е уредено прашањето за донесување на овој закон. Овој закон се донесува со 2/3 мнозинство. Сега вие го рушите и Уставот и Законот за следење на комуникациите.

А сега ќе ви кажам како, затоа што секогаш кога немате аргументи велите дека не важи она што го зборувате и јас сега ќе ви читам што е она што е спротивно.

Прво, што е спротивно со Уставот?

Со уставниот амандман велиме: „само врз основа на одлука на суд под услови и во постапка утврдена со закон може да се отстапи од правото на неповредливост на писмата и на сите други облици итн“.

Тој закон со кој што се отстапува од уставното начело на неповредливост на писмата или комуникациите меѓу граѓаните е Законот за следење на комуникациите и никој друг. Доколку сте сакале да доуредите некакво прашање, а не било доволно јасно тоа требало да го направите со Законот за следење на комуникациите. Со измени и дополнувања на Законот за следење на комуникациите, но никако со спореден закон, Закон за електронски комуникации.

Почитувани колеги пратеници, во Уставот е дадена уставна основа за донесување на закон, во законот се целосно уредени прашањата околу оваа област и постапка. И никако со друг закон не може да се менува постапката на следење на комуникациите, а вие тоа го правите со овој закон.

Сега ќе ви кажам како.

Прво, прочитајте си ги дефинициите.Значи, имаме неусогласеност на поимниците на специјалниот, лекспецијалист, Законот за следење на комуникациите и овој закон. 

Овластен орган за следење на комуникации според Законот за следење на комуникациите, а тоа е членот 7 став 1 точка 7 се Министерството за внатрешни работи и Министерството за одбрана. Кој тоа сега со овој закон, овластен орган за следење на комуникации е исклучиво Министерството за внатрешни работи. Кој тоа му го одзема правото на министерството за одбрана, кое што му е дадено со овој закон да ги следи комуникациите. Или, сметате дека државната безбедност е помалку важна, или сметате дека тероризмот не е поврзан со државната безбедност, па сега Министерството за внатрешни работи е најповикан орган, а не Министерството за одбрана.

Понатаму, следење на комуникации. Вие толку сте го искасапиле законот за просто веќе и нема потреба. Според Законот за електронски комуникациите веќе имате посебна постапка и поинакви услови и основи за следење на комуникации. Следење на комуникации, под следење на комуникации во Законот за следење на комуникациите се подразбира тајно познавање на содржина на која и да е комуникација меѓу луѓето и истовремено создавање технички запис за содржината на комуникација со можност да се репродуцира, ама дознавање на таква комуникација меѓу луѓето врз утврдена по овој закон. Вие што велите тука. Ја менувате и тука суштината на дефиницијата. Следење на комуникација е техничка можност, можност која овозможува следење на комуникациски услуги, а се остварува со воведување на соодветна техничка или софтверска поддршка и никаде немате упатна одредба со која што ќе упатите дека ова следење на комуникациите, овој закон ќе се врши согласно Законот за следење на комуникациите од страна на органите утврдени во постапка утврдени со Законот за следење на комуникациите.

И да ве потсетам кога се донесување Законот за следење на комуникациите и кога пристапивме кон измени на Уставот за создавање на уставен основ за следење на комуникации најбурни расправи се водеа точно за членот 8 од Законот за следење на комуникациите, каде што беа уредени прашањата кои се условите кога може да се нареди следење. Сега сето ова паѓа во вода.

Практично со овие измени вие во целост го дерогирате, не само што го кршите Уставот, го дерогирате целосно Законот за следење на комуникациите. Затоа почитувани колеги пратеници јас ги почитувам оние колеги правници кои што не стануваат да го бранат овој закон затоа што навистина не може да се брани.

Нема да зборувам дека овој закон е донесен без поширока јавна расправа. Нема да зборувам дека со овој закон се воведуваат уште две посебни мерки. Мислите и сега немаат листинг од сите наши разговори? Имаат. Затоа што верувајте увото ми пука кога зборувам со некој од фонии стварање. Имаат, ама сега не е работата дека досега не сте го правеле, туку причината е зошто сега градиме демократија, а со овој закон создавате законски основ, ништо не може да го сопре Министерството за внатрешни работи мене да ме прислушкува. Добро е што е тука претседателката на Советот на јавни обвинители на Република Македонија. Таа обвинител била претходно, добро нека го разгледа, ова е страшен удар. Кршење на Уставот, кршење на Законот за следење на комуникациите и страшен удар врз две уставни темелни вредности. Слобода на комуникацијата и слобода на движење.

Ако операторот во секој момент може да доставува листинзи на моите разговори и да утврдува, да доставува податоци од кое место јас разговарам, која е таа личност и на кое место се наоѓа мислам дека навистина веќе Големиот брат, или Големото око орбелово виси над нас. И досега висеше, но сега сето ова е направено со закон. Верувајте вакви закони, навистина ...

(Реакција на пратениците на ВМРО-ДПМНЕ)

Јас ве слушав вчера како плачете сте биле злоупотребувани, дискриминирани, прогонувани, тепани, враќани ...

(Реакција на пратениците на ВМРО-ДПМНЕ од кого?)

Од комунистите. Половина од вас немаат ни по 30 години, јас не знам како сте запамтиле. Јас имам 52 години, па не памтам такво нешто да имало.

Значи, ако нешто се плачете значи ли сега дека вие во демократска Македонија која што се стреми да биде членка на Европската унија и НАТО воведувате механизам на тоталитаризам. Воведувате механизми со кои што ќе го следите секој човек. Воведувате механизми со кои индиректно кажувате пази што правиш затоа што јас те гледам каде одиш, затоа што јас те слушам што зборуваш, затоа што јас знам што ќе правиш. Ако вака ја сфаќате демократијата, ако вака ја сфаќате демократизацијата на македонската држава мислам дека навистина е поразително, мислам дека навистина граѓаните нема што да очекуваат, мислам дека можеби еден извесен период ќе се плашат, но има периоди, или има време во развојот кога навистина достига кулминација и се кажува доста е. Тоа време ќе си искористи секако своја фактура која што некој мора да ја плати. Благодарам.

Рафис Алити: Благодарам и јас.

Процедурално за збор се јави координаторот на пратеничката група на ВМРО-ДПМНЕ, Силвана Бонева, повелете.

Силвана Бонева: Благодарам потпретседателе.

Почитувана колешке Цветанка Иванова, почитуван потпретседателе, ве молам во иднина да ги предупредувате говорниците, посебно координатор на пратеничка група кога си дозволува недолично и непотребно да дели квалификации на друга пратеничка група. ВМРО-ДПМНЕ никогаш не се делела на такво или вакво, специјалист за делби е сегашниот ваш лидер госпоѓа Цветанка кој систематски го уништуваше СДСМ, Бучковски, па Радмила, да го доведе СДСМ до дното од себични лични причини за да може да се ...

(Реакција на пратениците на СДСМ)

врати во СДСМ како спасител.

(И понатаму реакција на пратениците на СДСМ од место) 
Рафис Алити: Ве молам да ја слушнеме процедуралната забелешка, па потоа реагирајте.

Силвана Бонева: Тоа е процедурално.

(Бурна реакција на пратениците на СДСМ од место)

Процедурално е, прекршена е процедурата. Овде не зборуваме за партии овде зборуваме за закон. 

За реплика се јавува кога се зборува за закон. Госпоѓата Цветанка Иванова зборуваше за ВМРО-ДПМНЕ.

(И понатаму бурна реакција на пратениците на СДСМ)

Како ве боли вас кога се зборува за вас така треба да мислите дека не треба и другиот да го повредувате. 
Рафис Алити: Благодарам на Силвана Бонева.

Јас не можам однапред да знам кој што ќе каже, така што процедурално има збор координаторот на пратеничката група на СДСМ, Цветанка Иванова.

Цветанка Иванова: Благодарам потпретседателе.

Јас очекував дека ќе реагирате на „процедуралното“ на мојата колешка Силвана Бонева, затоа што ништо не беше овде процедурално. Особено јас не мислев дека денеска ќе се однесувате така, после вчерашните песни.

Почитувана колешке Бонева, навистина ова што го кажав не е мое мислење. Тоа вчера го слушнав и од вашиот премиер во говорот, тоа вчера го слушнав и од поранешниот ваш лидер на А2 и ништо јас не измислувам. Навистина ништо не измислувам.
Тоа вчера го слушнав и од поранешниот ваш лидер на А2 и ништо јас не измислувам. Навистина ништо не измислувам. Значи, за втората работа немојте да се секирате за СДСМ. Набврзо ќе ви стане јасно што значи СДСМ.

Рафис Алити: Благодарам.

Навистина кога се бара процедурално треба да биде тоа процедурално. Ова е еден пример од тоа како тие празнини на Деловникот ги злоупотребуваме за да реплицираме еден на друг. 

Реплика има пратеникот Грозданов Цветко, повелете.

Цветко Грозданов: Благодарам потпретседателе. 

Нас ни е многу јасно со кого имаме работа и со какви особи имаме работа. Тоа го кажаа граѓаните на анкетата од ИРИ. Со луѓе кои имаат 10% рејтинг не знам колку треба да се надеваат за да ни биде јасно што понатака.

Би сакал да се вратам на точката на дневниот ред и да укажам на тоа дека со сиот почит кон госпоѓата Цветанка Иванова, но оваа проблематика најверојатно не ја обработила добро, или така и кажале да зборува.

Би сакал да кажам за кои работи станува збор, поточно што ќе се постигне. Со предложените измени на Законот за електронски комуникации не се менуваат одредбите утврдени со Законот за следење на електронски комуникации, госпоѓо Цветанка Иванова. Значи ниту пак се предлагаат решенија спротивни на Законот за следење на електронски комуникации со кои се утврдени условите и постапките за следење на комуникациите, начинот  на поставувањеото, чувањето и користењето на добиените информации,  рокот на следење на комуникациите. Дека станува збор за два комплементарни закони јасно и недвосмисленоукажува одредбата од членот 74 став 1 од Предлог измените на Законот за електронски комуникации со кои е одредено операторите на јавните комуникациски мрежи и давателите на јавни комуникациски услуги се должни на свој трошок да обезбедат соодветна опрема и интерфејс за спроведување на мерката следење на комуникациите која ќе се врши под услови и начин утврдени по законот. Инаку, кога станува збор за предложените измени на Законот за електронски комуникации само се врши усогласување на Законот за електронски комуникации во делот кој ги уредува правата и обврските на операторите со решенија предвидени од Законот за следењето на комуникациите. Во однос на оваа материја се јавува како лекс специјалис, ако имаме лекс генералис, ќе имаме лекс специјалис.

Она што би сакал да го кажам е следното, дека секогаш се фаќате за членот 72 во кој што укажувате и на одредени невладини организации итн. Она што се утврдува, значи измените до пристапот, до мрежата на операторите целосно се усогласени со директивата за пристап во 2002/19 на европската заедница. Тоа може да се провери. А инаку во Законот за електронски комуникации во точка 24, пристапот на достапните комуникации и средства е целосно опишан. Значи немаме тука ништо што би било симптоматично, нешто што не би било докажано, нешто што не би било додефинирано. Овде станува збор за закон кој што е целосно издржан, овде станува збор за закон кој што ги гаранатира правата и слободите на граѓаните, овде станува збор за чувањето на интергритетот и суверентитот на Република Македонија, на станвуа збор за никакви злоупотребите. Злоупотребите беа во минатото и треба да завршат, дали тоа беше она: ало, Зечевиќ јави се.

Рафис Алити: Благодарам.

Контра реплика има пратеникот Цветанка Иванова, повелете.

Цветанка Иванова: Благодарам потпретседателе.

Жалам што имам само една минута. Значи, не реагираат само невладините организации. Ако мислите поинаку, каде е мислењето на Европската комисија за овој закон? Нели овој закон го носевме со европско знаменце, нели сите измени треба да одат со европско знаменце, нели законите кои што ги носиме со европско знаменце се носат во посебна процедура во ова Собрание. Донесени  ли се овие измени во ова Собрание? Молам да ми одговорите. Друга работа, не се косел овој закон со Законот за следење на комуникации. Не да се коси, како што вие викате, туку целосно го дерогира законот за следење на комуникации затоа што со овој закон се уредува друга постапка без да има упатна одредба. И за какви луѓе се работи  за нас, а за какви луѓе се работи за вас, убаво кажале граѓаните, анкетата многу ја милувате 45% велат дека Македонија оди во погрешна насока, 38% рекле дека животот им е влошен, 56% викаат дека Владата нема план за излез од кризата и 48% бараат Груевски да не биде повторно избран. Еве каква е анкетата, ако вие толку ја сакате.

Рафис Алити: Благодарам.

Реплика има пратеникот Живко Пејковски, повелете.

Живко Пејковски: Благодарам почитуван потпретседателе, почитувани колеги пратеници, почитувана колешке Иванова.

Која колку ќе се задржи на власт кажува народот. Тоја дава, тој зема. А многу убаво знаеме и јас и вие што кажува народот и како кажува. Тоа е една работа.

Втора работа, ајде сега да ги тргнеме малку на страна тие лоши мисли што ги имате. Прво, би се запражал и вас би ве запрашал која би била потребата на некого да ме прислушкува мене, или вас. Прво, убаво знаеме и јас и вие дека не сме државни непријатели. Второ, не сме злосторници. Трето, ниту сме терористи. Четвро, уште помалку сериски убијци. Која би била сега потребата наса да не прислушкуват луѓето и да губат време. Не би имало потреба да се замараат со нас. Треба да ги бркаат сите овие 4 работи кои што ги спомнав. А и кога би се осудиле тоа да го прават, веќе кога одлучиле да прислушкуваат, ако има такви, тогаш прво треба да знаат дека има закон за кој што тие дејности што ги прават во врска со прислушкување, мене или вас, утре, друг ден ќе одговараат по тој закон.

Второ, вие сте правник, јас не сум правник, меѓутоа многу убаво знаете дека колективната одговорност многу одамна ја завршивме. Сега има поединечна одговорност. Сигурен сум дека никој од тие луѓе таму нема да се осудат да ме прислушуваат мене, или вас кои што не спаѓаме во ниту една од овие наведени 4 категории. Заради тоа што утре, друг ден како што самите велите и самите се фалите, ќе дојдете еден ден на власт, знаат дека тие луѓе имаа поединечна одговорност. И од кои причини би се осудиле да не прислушкуваат? И на крајот на краиштата јас од тоа не се плашам, сигурен сум дека и вие не се плашите од сето тоа. Еве слободно можат мене да ме прислушкуваат, нема што да кријам, нема од што да се плашам. Тој што има намери нешто да прави против оваа држава, треба да го прислушкува. Благодарам.

Рафис Алити: Благодарам и јас.

Цветанка Иванова: Благодарам потпретседателе.

Прво, која би била потребата да не прислушкуваат нас? Па се докажува веќе 4 години упорно прислушкувате затоа што сме политички противници, затоа што сакате да следите се што се случува во спротивниот табор. Велите дека кој колку ќе се задржи на власт, одлучува народот. Да, народот одлучува, ама Владата има и механизми за одрежување на власт. Еден од најјаките механизми за одржување на власт да бидете господар на сите информации, на сите случувања. Тогаш не ви треба, доволно е. Вие ќе манипулирате како што ќе манипулирате со граѓаните. Трето, кажавте, дека колективната одговорност одамна е заборавена. Не е господине Пејковски, колективната одговорност повторно вие ја отворивте. Потсетете се на случајот на Јорго Ќука, на случајот со судиката Дума. Ова ви се класични примери за враќање на колективната одговорност во Република Македонија. 

Рафис Алити: Реплика има пратеникот Катерина Димеска, повелете.

Катерина Димеска: Почитуван потпретседателе, почитувана колешке госпоѓо Цветанка Иванова.

На почетокот пред да ви реплицирам на дискусијата, сакам да кажам дека ми е многу мило што на вчерашната прослава на ВМРО ДПМНЕ  по повод 20 годишнината сте учестувале лично за да го слушнете лидерот на ВМРО ДПМНЕ како ја зборува вистината пред цела македонска јавност, затоа што ние тоа го правиме транспаретно,  не го правиме во затворена просторија како што тоа го прави Бранко Црвенковски, затоа што сакаме да слушнат тоа што го мислиме и што го правиме сите граѓаните на Република Македонија и членовите на СДСМ, а вие вчера сте биле на нашата прослава. 

Сега сакам да се осврнам на делот на она што го дискутиравте по законот. Почитувана колешке, не и се одземаат ингеренциите на одбрана. Тие следат во делот на одбраната, а тоа е во членот 7 став 7 од пречистениот текст на Законот за следење на комуникации. Тоа е втора работа.

И третата работа која што многу подетално наверојатно ќе ви ја образложи мојата колешка Благородна Дулиќ се осрвнавте на амандманот 19 од Уставот. Сакам да ве потсетам на членот 72, односно на ставот 7 каде што се вели дека операторите на јавните комуникациски мрежи и давателите на јавни комуникациски услуги се должни на барање на надлежните државни органи да им ги достават податоците за сообраќај кога тоа е потребно заради спречување, или откривање на  кривични дела заради водење на кривична постапка, или кога тоа го бараат интересите на безбедноста и одбраната на Република Македонија. Тоа е она што го прочитавте во амандманот каде што се вели, само врз основа на одлука на суд, под услови и во постапка утврдена со закон може да се отстапи од правото на неповредливост  на писмата и на сите други облици на комуникација, а тоа е неопходно заради спречување или откривање кривични дела, заради водење кривична постапка, или кога тоа го бараат интересите на безбеност и одбрана на Република Македонија. Не сум правник, меѓутоа ова е недвосмислено. Ќе ви се даде подетално образложение и по  тој основ. Благодарам.

Рафис Алити: Благодарам  и јас.
Контра реплика има пратеникот Цветанка Иванова, повелете.

Цветанка Иванова: Благодарам потпретседателе.

Една минута за одговор на реплика е многу малку. Колешке, јас не бев на прославата затроа што не бев поканета од вас. Тоа зборува за политичката култура која што ја има во ВМРО ДПМНЕ. Ама имам информации дека не сте поминале баш најдобро. Такви митинзи се  под нивото на ВМРО ДПМНЕ до сега. Такви митинзи организираме ние во Струмица на локално ниво, како што вие сношти организиравте. 

И сега за Законот. Колешке, Катерина Димеска, вие верувате што ќе ви кажат од Министерството за транспорт и врски или читате. Ако читате, ќе го прочиртате ова. На овластениот орган за следење на комуникации, операторите на јавните комуникациски мрежи и давателите на јавни комуникациски услуги се должни да му овозможат постојан и директен пристап до своите електронски мрежи како и услови за самостојно преземање на податоци за сообраќал . Каде ви е Законот за следење на комуникациите.

Рафис Алити: Реплика има пратеникот Благородна Дулиќ.

Благородна Дулиќ: Благодарам потпретседателе.

Колеги само да ве потсетам на Уставот и на законоските одредби кои што се во врска со дискусиите од страна на опозицијата. 

Во амандманот 19 се вели: се гарантира слободата и неповредливоста на писмата и на сите други облици на комуникација. Став 2: само врз основа на одлука на суд  под услови и во постапка утврдени со закон може да се отстапи од правото на неповредливост на  писмата на и на сите други облици на комуникација ако е тоа неопходно заради спречува или откривање кривични дела заради водење кривична постапка, или кога тоа го бараат интересите на безбедноста и одбраната на Републиката. Мислам дека еова многу јасно. Во врска со ова е донесен и Законот за следење на комуникациите каде што во челн 8 вели: следење на комуникции за одредено лице судот може да нареди итн.

Во член 10 алинеја 7 вели: видот, можноста и технички средства кои што треба да се применат и можните локации на средствата од кои ќе бидат следени и комуникациите. Сега јас  да ве прашам, обвинителството, судот одредиле да се следат електронски комуникации, меѓутоа операторот ќе рече, немам технички можности, а времето тече. Техничките можности и унапредувања поготово во електронските комуникации е секојдневно. И сега ние колеги како можеме да ги спроведеме законот на комуникации во оваа област, ако не се пристапи кон измената што треба да ја изгласаме денес. На кој начин? Значи ние свесно сакаме да оневозможиме заштита на граѓаните од тероризам, од крадци, од терористи, од било што што е погубно за нашата држава и за граѓаните. И сега кога ќе се обрати судот со решение да изврши тоа и тоа, операторите ќе кажат, немаме технички можности тоа да го направиме. И што сме направиле тогаш? Токму заради тоа драги колеги е пристапено на измената во член 74 и ништо тука нема нејасно. Заштитата на граѓаните ја гарантира Уставот, а како ја гарантира Уставот и вие тоа го знаете преку Уставниот суд не може, за жалбата што не сакате тоа да се спроведе.

Рафис Алити: Благодарам.

Контра реплика има пратеникот Цветанка Иванова, повелете.

Цветанка Иванова: Благодарам потпретседателе.

Почитувана колешке Дулиќ, после оваа изјава и покрај тоа што е покрената иницијатива за измена на Уставниот суд, нема да ве изберат за судија на Уставен суд, затоа што не го читате, политички го читате уставниот амандман. Читајте само врз основа на одлука на суд под услови и во постапка утврдени со закон кој се донесува со двотретинско мнозинство. Тој закон е само Законот за следење на комуникации и ништо друго. Ако сте сакале да уредувате прашања кои  што се  поврзани со следењето на комуникации, не со техниката, тоа требало да го направите со Законот за следење на комуникации. Вие не гледате дека ви се воведуваат две посебни специјални истражни мерки кои што се уредени со Законот за кривична постапка.  И тој закон  се носи со двотретинско мнозинство.  Не може да дерогирате закони вака со решенија кои што ги вметнувате во посебни закони за да си ја постигнете вашата политичка цел.

Рафис Алити: Благодарам.

Тука ќе прекинеме со  седницата.

Објавувам пауза до 15,15 часот.

(Пауза од 14,17 часот)

(По паузата седницата продолжи со работа во 15,20 часот)
Светлана Јакимовска: Продолжуваме со работа. 

Има збор госпоѓа Бендевска Весна, повелете. 

Весна Бендевска: Благодарам госпоѓо заменик претседател. 

Тројца колеги од ВМРО ДПМНЕ ќе го слушаат последниот обид од опозицијата, последниот апел, пратениците од ВМРО ДПМНЕ да не гласаат повторно антиевропски закон. Затоа сум спремна наредните 10 минути да елаборирам. 

Каде ви е Силвана Бонева, почитувани колеги, вашата координаторка која потоа ќе се чуди од каде тоа опозицијата импутира дека ќе добиеме негативен ивештај о.г. Со гласање на антиевропски закони, почнувајќи од Бонева, завршувајќи таму на последната најнова колешка,ќе гласате антиевропски закон, бидејќи по кој знае кој пат демагогијата на ВМРО ДПМНЕ буквално е разбиена. Овој закон е антиеворпски, во оној дел за кој елабориравме и прво читање, имавме поднесено и амандмани и заменик министерот си се занимава  од него не зависи. Не дека е припадник на Социјалистичката партија, туку буквално ова е еден од законите кој во концепт се носеа, а сите до еден значат потреба да се навлезе и да се наруши во приватноста на секој граѓанин во Република Македонија. Лага број 1 е, дека овој закон се усогласувал со Законот за следење на комуникација, лага број 2 што е уште поголема дека со овој закон и со решенијата во Законот за елекетронски комуникации ќе сме добиеле претпоставка за поефикасна борба против организиран криминал и корупција. Ајде ве молам. Па се докажа дека главни државни непријатели на Никола Груевски најмалку му се луѓето кои навистина можеме да ги цврстиме во луѓе кои вршат криминал и корупција. Тие не се непријателите. Тие се заштитените. 4 години се заштитуваат, државните непријатели се бараат во опозицијата, во медиумите,во невладините организации, во бизнисмените, во секој, се разбира или не е истомисленик со Груевски и груевистите, бидејќи сега тоа е од синоќа веќе јасно. ВМРО ДПМНЕ не можеме како популација да ги наречеме, веќе јас не ги разбирам како ВМРО-вски. Вчера имаше митинг груевистите има митинг, по мене, по мое длабоко убедување. Законот за внатрешни работи, Законот за следење на комуникации, измените септември 2008, Законот за националната криминалистичо разузнавачка база на податоци и токму овој закон за електронски комуникации, служат само за едно, да се бајпасираат, основниот матичниот закон за следење на комуникации и Законот за заштита на лични податоци и Законот се разбира за кривична постапка. Кога го носевме 2006 Законот за следење комуникации, го носевме само за да ја стесниме можноста за злоупотреба на следење на комуникации. Сега тоа се бајпасира. На вас почитувани колеги кој ќе го гласате овој закон, и кој ќе имате директна одговорност за негативниот извештај што ќе следи во претпоставувам во еден дел ќе биде спомнат и овој закон, ќе мора да обрнете внимание дека треба да гласате во функција на граѓаните. Пред неколклу дена на јавната расправа знаете колку од вас се пријавивте за говор на тема инклузија на невладиниот на граѓанскиот сектор во процесот на креирање закони и политики. Малку ви се овие мислења. Мислења на Метаформозиз фондација за одржливи информатички решенија, членка на асоцијацијата на европски дигитални права ЕДРИ, која вели вака: мислењето гласи -  повик за заштита на приватноста на граѓаните. Транспареност Македонија вели ерозија на приватноста во Република Македонија. Хелсиншки комитет, приватноста под лупа. Каде ви се вашите заложби за почитување на мислењето на невладините организација кои работат на ова поле. Чиста демагогија правите. Вие едно говорите на говорница, друго работите на терен. И тоа се разбира треба да се санкционира. Инаку овие закони служат да ја задоволат веќе класичната параноја на вашиот лидер Груевски. Дека е параноичен, покажа и вчерашниот митинг, кога беа проверувани шахти, која 14 часа, беше затворена улицата само да се види дали има некоја ситна мува. И почитувани колеги, среќа што законот не е стапен веќе во сила. 

Сега на пузата побарав инсајдерска информација, бидејќи има чесни, дури и припадници на ВМРО ДПМНЕ кои признаа дека вчера собирот го следеа помалку од 12 илјади луѓе. Бидејќи Илија Димовски говореше, дека се кој знае колку, меѓу 20 и 50 илјади. Само 12 илјади луѓе. И се разбира дека со решенијата од овој закон ќе мора нели, да се обезбеди претпоставка, да се следи секој за да може да се рекетира и тоа од највисоко државно ниво. Ниту е наивно, ниту е  така едноставно да преминете и да гласате за ваков закон. На ваш терет, на ваша совест ќе биде. Исто како Законот за заштита од дискриминација. Ви упатувавме дека се работи за Закон кој е спротивен на европските директиви, вас тоа ништо не ви значеше. Криевте писма, одлуката ја донесовте сега, почлитувани колеги имате уште три минути да го смените вашето мислење. На 4 јуни невладините организации кои се потпишани и меѓу кои има и граѓани на Република Македонија кои дадоа лична поддршка до вас, да го примите апелот кој значи 6 причини зошто не смеете да го поддржите овој закон. 

Причина број 1. - Затоа што е спротивен на нашиот Устав. Затоа што навлегува во слободата на комуникации и навлегува длабоко во приватноста која е заштитена со членот 25 од Уставот. 

 Причина број 2. - Со овој закон се прекршува европската конвенција за човекови права, ние сме ја ратификувале. Таа е дел од нашиот правен систем. Немојте да се залажувате и немојте повторно да аминувате закон, за кој се разбира во извештајот повторно ќе добиеме црвен сигнал. 

Трето, овој закон не е во согласност со директивата 136 од 2009 година. Сосема спротивно од она што го тврдат претставниците на Министерството за транспорт и врски. 

Причина број 4. - Со овој Предлог закон скандалозно се проширува основата за следење на комуникациите, со што се поништува и дерогира Законот за следење на комуникациите, двотретински закон и Законот за кривична постапка, двотретински изгласан од Собранието. 

Петта причина - За која не треба да имате дилема кога ќе гласате против Законот е тоа што со ваквите решенија Министерството за внатрешни работи ќе има постојан и директен пристап до електронските комуникации, што вероватно ќе не сврста во единствената земја во светот, во која државен орган има вакви овластувања без никаква можност за контрола. 

И шесто, што е најважно некоја од колешките, ми се чини Димеска, кажа ова ќе е придобивка за граѓаните. Колешке Димеска излезете и на граѓаните вака ќе им кажете. Со овој закон, на комерцијалните оператори, Министерството за внатрешни работи му налага скапа опрема, за да може нели да го пуштаат директно сигналот во Министерството, а тоа ќе чини пари, кои ќе ги наголеми услугите кои директно ќе ги плаќаат граѓаните. Затоа немојте да манипулирате граѓаните од ова ќе имаат двојна штета. Ем ќе бидат прислушкувани, ем ќе плаќаат повисоки услуги кои ќе ги бараат комерцијалните оператори. Затоа, вашите манипулации, вашите тези апсолутно не држат. И за тоа ви говорат, навистина една група на невладини организации, кои на 4 јуни во присуство на експертска јавност го кажаа своето мислење по ваквите предлог измени. 

И на крај, колега Цветанов, пошто претпоставувам дека ќе имаме можност и да реплицираме и контрареплицираме, ќе бидете љубезни, бидејќи гледам дека се јавувате како вонреден познавач на овој систем на следење на комуникации. Ќе може ли да ја објасните барем германската шема, како тоа во Германија се следи, се издава наредба за следење на комуникации и како е тоа контролирано. Јас се надевам дека ќе имаме можност конечно пред граѓаните да ги спротивставиме ставовите. Затоа само за на крај уште 20 секунди. Антиевропски измени овде, европски донесен закон. Ова нема да помине. Колеги, заради и во функција и во интерес на граѓаните на Република Македонија, за да направиме последен обид, да добиеме макар неутрален извештај годинава ве молам, немојте да давате поддршка на ваков закон. 

Трајко Вељаноски: Благодарам. 

Има реплика господинот Грозданов Цветко, повелете. 

Цветко Грозданов: Благодарам претседателе. 

Зборувавте за лаги. Најголемата лага 15 септември. Господинот Арсен Лупен пардон, се извинувам господинот Бранко Црвенковски, укажа на тоа дека на тој ден, и после тој датум ќе имаме по едно вработување во државата. Госпоѓо Бендевска не е ништо случајно, вие сте продолжување на лагите на вашиот претседател господинот Бранко Црвенковски. Кажувате за дирекцијата за заштита наподатоците, затоа нареков дека е лага, огромна лага, во кое што еве го документот, потпишан и во последната реченица пишува во однос на текстот на Предлогот на законот, Дирекцијата дава позитивно мислење, ако го немате ќе ви го умножам да ви го дадам. Немојте да манипулирате со фактите, немојте да лажете. Ова се податоци од Агенцијата за заштита на податоците, на личните податоци. 

Второ, зборувате за она што е следење на комуникациите. Денеска не станува збор за никаква промена во Законот за следње на комуниакција. Денеска станува збор за она што се нарекува лекс специјалис и лек генералис. Станува збор за усогласување на материјата која што ја предвидува Законот за следење на комуникации со Законот за електронски комуникации. И ќе ви кажам уште еднаш. Она што го кажувате од метаморфозис, постојајни и директен пристап до електронските комуникации. Тоа претставува само усогласување на техниката и техничките работи во однос на набавката на техничката опрема од страна на операторите. Ако сите оператори имаат различите техника, тогаш инфорамциите од институциите кои што треба да се грижат за доведувањето или за преземањето на самата информација може да се доведе во прашање. И јас на крајот сум згранет. Кога претседателката на Комисијата укажува на тоа дека криминалци, криминални сруктури, терористи, и луѓе кои што се во групацијата на организираниот криминал, треба да му обезбедиме основни човекови права и слободи, основно движење, да не знаеме каде се движат, за разлика од нив, значи 99% од населението во Република Македонија треба да страда, треба да се плаши, треба да се плаши кога ќе излезе во сопствениот двор, треба да неможе да продолжи, значи да има движење во територијата на Република Македонија, треба да се плаши за својот имот, треба да се плаши да инвестира затоа што некој, кој што не ќе може значи институцијата да го спречи сето тоа, ќе може да добие или да се стекне со одредено богатство. Тоа се случуваше во 2002 до 2006 година. Тој филм не го гледате повеќе. 

Трајко Вељаноски: Благодарам. 

Госпоѓа Весна Бендевска има контра реплика. 

Весна Бендевска: Колега Грозданов вашата опседнатост со Бранко Црвенковски ја сфаќам, ја разибрам и ие неопходна. И одразува страв и навистина треба да се плашите.Вчера собравте помалку од 12 илјади луѓе. 

Јас сега ќе ви кажам изјава на Бранко Црвенковски од 16 јуни 2010 година. И тоа ќе го цитирам, вели вака и се однесува лично до вас. Ние сме за победничка Македонија. - Тоа е нашиот слоган со кој ги повикувам сите наши граѓани без разлика на нивната партиска етничка или верска определба да ни се пдридружат. Господине Цветко Грозданов, имате лична покана од Бранко Црвснковски да се придружите и да станете дел од граѓаните, кои на 27 јуни навистина ќе бидат предводници на она што значи симнување на диктаторски режим и навистина означување на европската иднина на Македонија. 

Трајко Вељаноски: Благодарам. 

Ова е јавна понуда, таа има обврска. 

Дулиќ Благородна има реплика, повелете. 

Благородна Дулиќ:  Морам да кажам дека апелот да не гласаме за овој закон не фати место, прво никаков аргумент не се кажа и не е ни чудно затоа што не е тоа факт на колешакта. 

Меѓутоа мене ме чуди она застапување од правниците кои што се сметаат и мегуврвни правници во рамките на СДСМ што изнесоа работи кои што немаат врска со правото, и немаат врска со законот, и нема врска со толкување на законските прописи. 

Колеги, тоа е во сите држави кои што држат до себе едно јасно. Државната безбедност, општа безбедност на граѓаните е на право место и во име на тоа се дозволува ограничување на индивидуални права на поединци. Сега ние крокодилски солзи лееме за оние кои се потенцијални извршители на кривични дела од кои општеството сака да се заштити на начин како што е пропишано во Законот за следење на комуникации. Ако е тоа така, мислам дека е неспорно, дека електронските комуникации се дел од овој закон, од Законот за следење на комуникациите, како можеме да кажеме да не се обезбедат услови и во тој домен да се примени Законот. Вие заправо тоа го потенцирате, никако да не се обезбеди државните органи кои се надлежни за прогон да не влезат во електронските комуникации кои сега се софистицирано и основно средства за комуницирање помеѓу лицата кои дејствуваат како организиран криминал, не само во земјата туку и надвор од неа. Како ќе се поврзиме ние со надвор кога на исти начин се постапува во сите европски земји и ние сега велиме дека тоа е антиевропски закон. Не ми одговоривте како е тоа антиевропски закон. 

Трајко Вељаноски: Процедурално госпоѓа Цветанка Иванова, повелете. 

Цветанка Иванова: Благодарам.

Јас очекував дека колешката Благородна Дулиќ ќе ја прекинете во делот на репликата, согласно член 89 став 2 од Деловникот. Имено, пратеник се пријавува за реплика на говор на пратеник на кого сака да му реплицира. Дел од репликата на колешката Дулиќ упатена кон Весна Бендевска, се однесуваше кон мене затоа што единствено од пратеичката група кој зема збор по овој закон, а е правник, тоа сум јас. Затоа сметам дека требаше да ја прекинете. 

Доколку колешката Благородна Дулиќ сакаше да спротивстави со мене аргументи, имаше можност, според Деловникот, да се пријави за дискусија, сите ние да го видиме нејзиниот став, особено нејзиниот правен став околу овој закон. Колку сакате зборувајте на реплики, не можете да го симнете чувството на граѓаните дека со секој нов донесен закон укинувате уште едно и уште едно право на граѓаните. На крај мислам дека Уставот и нема да е потребен во делот на основните човкови слободи и права. 

Трајко Вељаноски: Благодарам. 

За жал и вие одредбите од Деловникот ги злоупотребивте сега, за да го искажете својот став спрема репликата на госпоѓа Благородна Дулиќ. 

Контра реплика има госпоѓа Весна Бендевска, повелете. 

Весна Бендевска: Благодарам. 

Колешке Дулиќ, ќе гласате антиевропски закон бидејќи е спротивен на директивите и сега ќе ви кажам како е решено прислушкувањето во Германија. 
Таму не е дозволен директен линк помеѓу Министерството за внатрешни работи и комерцијалниот оператор. Вака изгледа шемата, полицијата и тајните служби доставуваат барање директно до Јавното обвинителство и судот, еднострана комуникација, само Јавниот обвинител и судот стапува во контакт со независен државен оператор кој е буквално формиран само за да биде посредник во следењето на комуникацијата. Само тој независен државен оператор има право потоа да стапи во контакт со комерцијалните. Во тоа време, 24 часовно време, Комисија од Бундестагот може да врши во било кое време контрола дали во следењето на комуникации можно е да се изврши злоупотреба. Така изгледа во Германија, а во диктаторска земја како Република Македонија буквално Мијалков ви ги следи и вашите телефони колешке.

Трајко Вељаноски: Благодарам. 

Госпоѓа Димеска Катерина има реплика, повелете.

Само ве молам соодветни зборови да употребуваме.

Катерина Димеска: Благодарам почитуван претседателе.

Почитувана колешке Бендевска, сакам една работа да ви потенцирам и да ја сфатите. Значи, едно е битно дека на Поткомитетот за стабилизација и асоцијација одржан на 28.01.2010 година дадено е почитувана колешке позитивно мислење по Предлог измените и кажано е дека се усвоени и имплементирани забелешките на Европската унија. Тоа е првата работа.

И втора работа почитувана колешке, обврска од Поткомитетот за стабилизација и асоцијација, одржан на 28.01.2010 година е после усвојување на измените од страна на Собранието на Република Македонија истите повторно да се вратат во Европската унија, за да нема простор да правиме нешто што не е усогласено со европските директиви.

Зарем мислите почитувана колешке дека Владата е несериозна да си оди сама против себе и да постапува согласно препораките кои ги дава Европската унија? Не, колешке, оваа Влада е одговорна, оваа Влада ги следи препораките на Европската унија и точно тоа го прави со овие Предлог измени кои сака да ги усогласи со препораките кои се дојдени од страна на Европската унија.

И трета работа, ме прозвавте и ме прашавте што ќе добијат граѓаните со Предлог измените што сега ги имаме пред нас, еве ќе ви кажам што ќе добијат:  обезбедување на целосен телефонски именик, телефонска служба за информации на сите оператори, јавни говорници прилагодени за лицата со посебни потреби почитувана колешке, фиксна телефонска линија на било која локација на Република Македонија по прифатлива цена, без надомест по барање на претплатниците во рок од пет дена од денот на приемот на барањето ќе им се достави детална сметка со приказ на поединичните податоци за сите телефонски услуги. Со воведување на рокот за решавање на спорот во случај на приговор за максимум до 42 дена, значи се воведува таков рок, доколку претплатникот поднесе приговор за износот на сметката, операторот не смее истиот да го исклучи се до донесување на конечна одлука, а претплатникот е должен да го плати износот на месечната претплата во определениот рок и многу други предности кои следуваат со овој закон. Меѓутоа, изгледа вие не сакате тоа да го сфатите, сакате да правите политика од еден закон кој што Владата има намера сериозно да го усогласи со препораките на Европската унија и истиот закон да биде во согласност со она што значи директиви на Европската унија. Тоа се прави со овој закон, се друго е политика.

Трајко Вељаноски: Благодарам. 

Госпоѓа Бендевска Весна има контра реплика, повелете.

Весна Бендевска: Колешке Димоска кажавте лага, значи нема да кажам многу помеко, лага. На 28 јануари 2010 година во Брисел на Поткомитетот за иновации и информатичко општество и социјална политика доставивте верзија од законот каде што не ги вклучивте членовите каде што се предвидува незаконско следење на комуникациите. Тука кажете ми основен и ординарен, ако Поткомитетот дал зелено светло, каде вие на законот европското знаменце? Ќе ја сносите одговорноста за лагите и за гласањето повторно на антиевропски закон и не ви е прв пат. Во Брисел око не и трепна на оваа Влада да оди со една верзија на Законот за антидискриминација, да ја добие визната либерализација, а после вие, меѓу кои лично вие Катерина Димеска го гласавте се разбира со подршка на Трајко Вељаноски кој го сокри писмото од европарламентарците, го гласавте сами антиевропскиот закон за дискриминација. Не ви е прв пат, се плашам вакви случаи нема да ви бидат ни последни. 

Трајко Вељаноски: Благодарам, заврши времето за контрареплика.

Инаку, тоа писмо ќе ви го урамам и на вас лично ќе ви го дадам.

Бидејќи е исцрпена листата на пријавени за збор, констатирам дека претресот по членовите 2, 11, 19, 27, 28, 30, 56, 59, 88 и 90 е завршен.

Врз основа на член 156 став 2 од Деловникот на Собранието, за седницата на Собранието не се поднесени амандмани на Дополнет предлог на закон.

Поради тоа што Собранието не усвои ниту еден амандман на Дополнетиот предлог, врз основа на член 162 од Деловникот на Собранието, преминуваме на гласање по Предлогот на законот во целина.

Предлогот на законот во целина го ставам на гласање.

Ве повикувам да гласаме.

Вкупно гласаа 65 пратеници. Од нив за Предлогот на законот гласаа 55, еден воздржано, 9 против.

Констатирам дека Собранието го донесе Законот за изменување и дополнување на Законот за електронски комуникации. 

Повелете госпоѓо Иванова Цветанка.

Цветанка Иванова: Без оглед на начинот на кој што е забележано моето гласање, еднаш притиснав против, не се регистрира и често пати знае...

(Смеење во салата)

Не е смешно. Еве, јавно ќе кажам дека јас гласав против, меѓутоа е забележан мојот глас за и барам да се забележи мојот глас против.

Трајко Вељаноски: Да се сослушаме. Веројатно погрешно сте притиснале, но во секој случај службите ќе забележат дека вие сте гласале против, ако тоа ве задоволува, немам против.
Минуваме на точка 25 - Предлог на закон за изменување и дополнување на Законот за извршување на Буџетот на Република Македонија за 2010 година, по скратена постапка, второ и трето читање
Овој Предлог на закон ќе го разгледаме штом се создадат деловнички можности.

Минуваме на точка 26 - Извештај за работата на Комисијата за хартии од вредност на Република Македонија за 2009 година
Извештајот на Комисијата за хартии од вредност и Извештајот на Комисијата за финансирање и буџет ви се доставени односно поделени.

Отворам претрес.

Ги повикувам предлагачот и пратениците кои сакаат да говорат по претресот на извештајот на Комисијата за хартии од вредност да се јави за збор. Благодарам. 

Има збор господинот Андонов Миле, повелете.

Миле Андонов: Благодарам. 

Почитувани колеги пратеници, почитуван претседател на Комисијата за хартии од вредност, 

Денес извештајот за сработеното во 2009 година на оваа Комисија е на дневен ред и како што стои во самото образложение на Комисијата и во материјалите, вие си ги извршивте своите надлежности насочени како што велите кон подобрување на регулаторниот систем, водење ефикасен, фер и законит пазар на капитал, заштита на правата на инвеститорите и зајакнување на доверабата на инвеститорите. Овде во 2009 година во Собранието ни беше предложен и ние го изгласавме Законот за инвестициски фондови, вие согласно него  изработивте и подзаконски акти, издадовте еден прирачник за издавање на хартии од вредност со цел да се објасни процесот на издавањето на хартии од вредност. Исто така во соработка со УСАИД издадовте и друг прирачник за преземање на акционерските друштва и за тоа потрошивте некоја ставка од десетина, единаесет илјади евра и во 2008 и во 2009 година, меѓутоа тоа е добро и од аспект на извештај како извештај е ОК. Но што во суштина преку цифри и каква слика ни дава овој извештај. Главно е, главно во самиот извештај, дека Комисијата од хартии од вредност во 2009 година сработила катастрофално. Зошто го велам ова, индиректно катастрофално. Не по вина на Комисијата тоа е одраз на состојбата во македонската економија односно на катастрофаланта состојба на македонската берза на хартии од вредност што е последица на политиката или поточно економската стратегија и политика која ја води оваа власт во изминатите две или три години, сега во 2009 година дојде до израз и не само  по последиците на економската криза туку буквално од самата економска политика која ја води власта на Никола Груевски. Ова го зборуваат и докажуваат податоците кои се искажани во самиот извештај. Замислете во 2009 година биле одобрени само 7 емисии за издавање на акции со вкупна вредност ни помалку ни повеќе околу 88 милиони евра што е само една третина во однос на претходната 2008 година. Во 2009 година само една третина издадени решенија за емисии за издадени акции. И што ви кажува пак таа структура, на тие 88 милиони евра? 84 скоро 85 милиони евра или 96% потпаѓаат на четирите фирми загубари кои  со Законот за претворање на побарувањето по основ на јавни давачки во траен влог Владата имитуваше акции. Значи тоа беа фирмите ОХИС Скопје, ЕМО Охрид, Тутунски комбинат и 11 Октомври Еурокомпозит Прилеп. И тие четирите фирми во целокупното издавање емисии за издадени акции во структурата учествуваат со 96%, а останатото само 4%. Ако не беше ова буквално катастрофа. Што е резултатот од ваквата економска политика од ваквото  работење? Најблаго кажано финансиска загуба од работењето во 2009 година на Комисијата за хартии од вредност некаде околу 11 милиони денари. Тоа е најблагото нешто што можеме да го констатираме и за кое овој извештај за нас пратениците па и за граѓаните нема да биде прифатлив. Не можеме да си дозволиме  вакви институции и вакви испади на загуби во супстанцата да се прават од некоја лошо водена економска политика во државата. Вие имате резервен фонд како што стои во финансискиот извештај, имате обртни средства ликвидни сте, тоа ќе го покриете и ќе преживеете. Имате на депозит накаде 68 милиони денари од кои некаде и по 6 -7 милиони денари годишна позитивна камата ви доаѓа на контото и пак ќе кажам ќе преживеете. Комисијата за хартии од вредност ќе ја преброди и 2009 и 2010 година која, еве веќе шести месец е на одмак. Меѓутоа најлошото од овој извештај и од ваквата економска политика доаѓа во реалниот сектор, доаѓа кај граѓаните и фирмите во Република Македонија. Од самиот извештај можете да видите драги колеги дека не само што ги нема странските директни инвестиции во Република Македонија во 2009 година туку и тие што ги има ги нема, се одлеваат, значи странците не да купуваат акции во фирми во Република Македонија,  тие и  тие акции што ги поседуваат гледаат да ги отуѓат и ги продадат и својот капитал финансиски го усмерат во други држави, држави од опкружувањето на Република Македонија или пошироко, главно акциите се одлеваат на странци од Република Македонија. Тоа се одразува на намалената економска активност, намалениот број на вработените во реалниот сектор, пролонгирање на кризата и можност за повторна рецесија во економијата на Република Македонија и неликвидност на граѓаните. Значи еве денес сме сведоци, во медиумите се истакна односот април -  мај околу тоа колку е намален вкупниот платен промет во Република Македонија и како се движи ликвидноста на граѓаните и на фирмите во Република Македонија. Замислете само за еден месеце април-мај 2010 година во Република Македонија се направени помалку 164 милиони евра промет, а повеќе имаме блокирани фирми 5 илјади. Тоа е сметката која граѓаните во Република Македонија, фирмите од реалниот сектор, инвеститорите ќе ја платат на вака погубната економска политика која ја води оваа Влада.

Затоа заради искажаната загуба, заради малку сработеното ние не можеме да се помириме дека вакви ситуации на Република Македонија се случуваат во ова време, па и во тековната година извештајот за работата за 2009 година за нас нема да биде прифатлив и сега во наредниот период од неколку дена доаѓа и ребаласот на Буџетот на Република Македонија за 2010 година. Безброј амандмани ќе поднесеме за да ја смениме економската структура и економската политика оваа Влада која ја води и нејзиниот однос спрема реалниот сектор за да се заживее економската активност, а преку тоа да заживее и основната дејност која ја врши оваа  Комисија од хартии од вредност односно преку издавањето на одобрение за емисии за издадени акции. Благодарам. 

Јани Макрадули: Благодарам. 

Следен за збор е пратеникот Николов Марјанчо, повелете.

Марјанчо Николов: Благодарам потпретседателе.

Почитувани колеги пратеници, почитувана претседателке на Комисијата за хартии од вредност, 

Извештајот кој што денеска е на дневен ред пред пратениците во Собранието на Република Македонија, а се однесува на работата на Комисијата за хартии од вредност чиј претседател сте вие, само за жал ја потврдува тажната и тешка состојба во македонската економија и се потешкото опстојување на компаниите во Република Македонија, чие што неработење се рефлектира и врз резултатите од работењето на македонската берза за хартии од вредност. За жал, ние бевме сведоци во изминатата година посебно од крајот на 2008 година како Владата со силни, во медиумите, антикризни мерки се борела против економската криза. Резултатите од тоа за жал не ги видовме никаде, ниту фирмите, ниту граѓаните, а најмногу негативните последици од антикризните мерки од Владата ги почувстува оние 8% од индустријата што останаа без работа. Овој извештај е само логично надоврзување на сето она што се случуваше во 2009 година, што само по себе покажува дека Владата ниту тогаш 2009 година, ниту оваа 2010 година има стратегија како да се справи со економската криза. Таа економската криза ја употребува само кога треба да се оправда за неуспешните политики. Никогаш реално не се соочи и не понуди решенија за последиците од економската криза. Затоа македонската бераза на хартии од вредност е сведена на најниски гранки веројатно откако е формирана. 
Во вашиот извештај јасно стои дека прво на примарниот пазар, главен играч е државата. Меѓутоа,  државата да не понуди нови инструменти во вид на хартии од вредност, туку само да ги трасферира своите побарувања од четирите големи компании во Република Македонија,  Охис, Тутунски комбинат, Еуро композит и ЕМО Охрид во трајни побарувања. Сега, Владата не знае што да прави со тие компании и веројатно, за жал на вработените, остануваат неатрактивни за странските инвеститори. Значи, примарниот пазар комплетно на македонската берза на хартии од вредност е нефункционален и таму буквално не се случува ништо. Ако во 2008 година има издадено 23 одобренија од Комисијата за хартии од вредност за емитување на акции од примарниот пазар на хартии од вредност, во 2009 година се само 7, од кои што 4 се од страна на Владата, односно државата. Не е подобра состојбата ниту на секундарниот пазар на хартии од вредност, каде што за жал, се случуваат негативни тенденции. Така, во 2009 година во однос на 2008 година прометот е намален за 50%. Прометот остварен со акции е намален за 58% додека со обврзници е за 10%, што само по себе покажува за лошата состојба на компаниите. Обврзниците стануваат доминантен инструмент на тргување на македонската берза на хартии од вредност, барем за 2009 година, додека на акциите падот е многу драстичен, што само по себе покажува дека не гледаат инвеститорите инвентивни компании во кои што би го инвестирале својот капитал.

Понатаму, учеството на странските инвеститори на македонската берза на хартии од вредност е исто така за жал, многу негативно и повеќе странски инвеститори се јавуваат на страната на продавање на хартии од вредност, отколку на страната на купување, што значи дека странскиот капитал се изнесувал од Република Македонија, бидејќи странските инвеститори се ослободуваат од овие хартии од вредност, така што, повеќе од 8,5 милиони евра се изнел капитал од страна на странските инвеститори, преку македонската берза за хартии од вредност, отколку што се влеале. Кампањите, инвестирајте во Македонија, или формирањето на толку многу технолошко индустриски развојни зони за кои што се трошат толку пари, а немаме најава за инвеститори, за жал, само покажува дека стратегијата и во овој дел привлекување на странски инвестиции, посебно на грин филд инвестиции на Владата, колабираше тотално во 2009 година. Имаме повеќе одлив на странски инвеститори, во делот на македонската берза на хартии од вредност, отколку што имаме прилив на странски инвеститори.

За жал, дури и во делот на акционерските друштва, со посебни обврски за известување во Комисијата за хартии од вредност, имаме негативни последици. Тоа се во најголем дел компании кои што се големи и кои што сега со измените во делот на Законот на акционерски и трговски друштва воведоа посебни обврски да доставуваат извештаи до Комисијата за хартии од вредност, само покажува дека во 2007 година нивниот број изнесувал 157, а во 2009 година изнесува 141, што значи дека 16 од нив заминале, како што велите вие во стечај, или во ликвидација. Со уште еден лош податок за движењето на економијата во Република Македонија. 

Јас би ви препорачал, како Комисија за хартии од вредност, бидејќи сега се намали квалитативниот состав на самата Комисија бидејќи беа избрани во најголем дел партиски заслужни луѓе, за дел од нив дури не сме ни уверени дека можат да одговорат на обврските како членови на Комисијата за хартии од вредност, навистина, да понудите стратегија за заживување на пазарот на хартии од вредност. Заеадно со македонската берза да направите една стратегија да се заживее тој пазар и навистина, компаниите да не бидат принудени само преку кредити да обезбедуваат средства, туку да можат на некој начин преку емитување на акции, или тргување со акции, да се стават во ситуација да остварат парични средства. Тоа е многу важно. За жал, има дел постапки претседателке против вас. Се надевам дека ќе заврши брзо и дека ќе се расчистат дилемите, бидејќи не е добро да остане некоја дамка, бидејќи стручноста и професионалноста на Комисијата за хартии од вредност, треба да биде прв сигнал за евентуалните странски инвестиции што би досле во Република Македонија.

Во однос на финансиските извештаи, мене ми е жал што во 2009 година се одрази негативно на вашето работење, но исто така, очигледно е и 2010 година ќе биде многу лоша за работењето на Комисијата за хартии од вредност и јас се надевам дека ќе скратите во оној дел на трошоци кои што е најнепотребен, а ќе ги инвестирате оние средства со кои што располагате во делот на предлагање стратегија или визија за развој на македонскиот пазар на хартии од вредност, од причини што сакаме да дадеме поголем поттик за работа на Комисијата за хартии од вредност, ние овој извештај нема да го поддржиме, бидејжи цениме дека имате простор сеуште поорганизирано, поразноврсно, идејно работење внатре во Комисијата и навистина Комисијата за хартии од вредност да биде носител, или двигател за развој на македонскиот пазар за хартии од вредност. Тоа е интерес на сите во Република Македонија и на компаниите и на граѓаните. Благодарам.

Јани Макрадули: Следен за збор е пратеникот господин Аднан Јашари, не е тука, го губи правото за збор.

Бидејќи е исцрпена листата на пријавени за збор, констатирам дека претресот по Извештајот на Комисијата за хартии од вреднос е завршен.

Предлогот на заклучокот содржан во Извештајот на Комисијата за финансирање и буџет како матично работно тело, го ставам на гласање.

Ги повикувам пратениците да влезат во салата.

Ве повикувам да гласаме.

Трајко Вељаноски: Молам службите да утврдат точен број на присутни пратеници во салата.

Во салата има 60 пратеници, не е полноважно гласањето.

Ги повикувам пратениците да влезат во салата да поминеме на гласање.

Има 61 пратеник, може полноважно да се гласа.

Ве повикувам да гласаме. Благодарам.

Вкупно гласаа 62 пратеници, за предложениот заклучок гласаа 58, воздржани нема, 4 против.

Констатирам дека Собранието го усвои предложениот заклучок.

Минуваме на точка 27 - Барање за давање автентично толкување на членот 5 од Законот за празниците на Република Македонија, поднесено од пратеникот Анета Стефановска.

Барањето за давање автентично толкување и извештајот на Законодавно-правната комисија ви се доставени.

Отворам претрес. 

Ги повикувам пратениците кои сакаат да говорат по барањето за давање автентично толкување, да се пријават за збор.

Благодарам.

Бидејќи нема пријавено за збор, констатирам дека претресот е завршен и на Собранието му предлагам да го усвои следниот заклучок:

1. Собранието на Република Македонија констатира дека барањето за давање автентично толкување на членот 5 од Законот за празниците на Република Македонија, поднесен од пратеникот Анета Стефановска не е оправдано и нема потреба од автентично толкување на овој член од Законот, од причините содржани во извештајот на Законодавно-правната комисија на Собранието на Република Македонија.

2. Овој заклучок заедно со извештајот на Законодавно-правната комисија на Собранието на Република Македонија да се достави до пратеникот Анета Стефановска.

Предложениот заклучок го ставам на гласање.

Ве повикувам да гласаме. Благодарам.

Вкупно гласаа 63 пратеници, за предложениот заклучок гласаа сите 63, воздржани нема, нема против.

Констатирам дека Собранието го усвои предложениот заклучок.

Минуваме на точка 28 - Барање за давање автентично толкување на членот 13 став 2 од од Законот за посебните права на припадниците на безбедносните сили на Република Македонија и на членовите на нивните семејства, поднесено од пратеникот Оливера Трајановска.

Барањето за давање автентично толкување и извештајот на Законодавно-правната комисија ви се доставени.

Отворам претрес. 

Ги повикувам пратениците кои сакаат да говорат по барањето за давање автентично толкување, да се пријават за збор. Благодарам.

Бидејќи нема пријавено за збор, констатирам дека претресот е завршен и на Собранието му предлагам да го усвои следниот заклучок:

1. Собранието на Република Македонија констатира дека барањето за давање автентично толкување на членот 13 став 2 од Законот за посебните права на припадниците на безбедносните сили на Република Македонија и на членовите на нивните семејства, поднесено од пратеникот Оливера Трајановска не е оправдано и нема потреба од автентично толкување на овој член од Законот, од причините содржани во извештајот на Законодавно-правната комисија на Собранието на Република Македонија.

2. Овој заклучок заедно со извештајот на Законодавно-правната комисија на Собранието на Република Македонија да се достави до пратеникот Оливера Трајановска.

Предложениот заклучок го ставам на гласање.

Ве повикувам да гласаме. Благодарам.

Вкупно гласаа 61 пратеник, за предложениот заклучок гласаа сите 61, воздржани нема, нема против.

Констатирам дека Собранието го усвои предложениот заклучок.

Минуваме на точка 29 - Барање за давање автентично толкување на членот 169 од Законот за градење, поднесено од градоначалникот на општина Чашка.

Барањето за давање автентично толкување и извештајот на Законодавно-правната комисија ви се доставени.

Отворам претрес. 

Ги повикувам пратениците кои сакаат да говорат по барањето за давање автентично толкување, да се пријават за збор.

Благодарам.

Бидејќи нема пријавено за збор, констатирам дека претресот е завршен и на Собранието му предлагам да го усвои следниот заклучок:

1. Собранието на Република Македонија констатира дека барањето за давање автентично толкување на членот 169 од Законот за градење, поднесено од градоначалникот на општина Чашка не е оправдано и нема потреба од автентично толкување на овој член од Законот, од причините содржани во извештајот на Законодавно-правната комисија на Собранието на Република Македонија.

2. Овој заклучок заедно со извештајот на Законодавно-правната комисија на Собранието на Република Македонија да се достави до градоначалникот на општина Чашка.

Предложениот заклучок го ставам на гласање.

Ве повикувам да гласаме. Благодарам.

Вкупно гласаа 57 пратеници, за предложениот заклучок гласаа сите 57, воздржани нема, нема против.

Констатирам дека Собранието го усвои предложениот заклучок.

Ја прекинувам седницата, за продолжението на седницата дополнително ќе бидете известени, штом се создадат деловнички можности.

(Седницата прекина со работа во 16,18 часот)

